
   Ан сивĕн, савни

Ефим Никитин | Камит


   Икĕ пайлă лирикăллă комеди



Комедири çынсем:


Тамара — 22 çулхи хитре хĕр. 

Анук — Тамара амăшĕ, 40 çулта.

Микка — 60 çулта, колхозник. 

Альтук — 58 çулта, Микка арăмĕ.

Петĕр, Петр николайчă — вĕсен ывăлĕ, 25 çулта.

Настя — вĕсен хĕрĕ — 18 çулта.

Сантăр — колхозри шофер, 24 çулта.

Лена — колхоз кассирĕ, 23 çулта.

Уçтук — Лена амăшĕ, 40 çулта.

Мирун — 46 çулта, колхоз завхозĕ.

Ваççа — клуб заведующийĕ.

Хĕрарăм — 38 çулта.



Ĕç халь вăхăтра пулса иртет.

  
   Пĕрремĕш пайĕ


   Пĕрремĕш курăну 


Ял. Урам пĕр енче Анук пӳрчĕ умĕ, лармалли тенкел, тепĕр енче, пĕр чӳречеллĕ пӳрт, унта Уçтук пурăнать. Хыçалта çĕнĕ кермен туса пĕтереççĕ. Каччăсемпе хĕрсем юрласа саланаççĕ. Петĕрпе Тамара тăрса юлаççĕ. Тепĕр енче Ваççа Настьăна тытса чарать, çатан çумне тăратать. Ваççа Настьăна ыталама тесе тăрать, леш вĕçерĕнет.

Настя. Асту, пичче курать.

Ваççа. Курин, вăл хăй те Тамарăна ыталать.



Петĕр Тамарăна чуптăвать. Ваççа Настьăна чуптума тутине тăсать. Настя пăрăнать.



Настя. Ан ашкăн.

Ваççа. Курмастăн-им, вĕсем чуптăваççĕ.

Настя. Вара. Вĕсем тепĕр уйăхран загса каяççĕ.

Ваççа. Эпир пурнăçран юлатпăр капла.



Ваççа каллех чуптума тутине тăсать.



Настя. Асту, çиçсе яратăп акă.

Ваççа. Хăçан хĕр пулса çитĕн-ши эсĕ?

Настя. Вара?

Ваççа. Анне мана хулана кайиччен авланса хăвар тет.

Настя. Эсĕ, мĕн, кулатăн-им?

Ваççа. Эпĕ чăнах калатăп.

Настя. Эпĕ çамрăк-ха.

Ваççа. Анне пĕчченех.

Настя. Ма пăрахса каян аннӳне?

Ваççа. Кичем ялта. Кино кăтартмаççĕ, ачасем стадионта ăмăртас чух хурал пӳртĕнче картла выляççĕ.

Настя. Эсĕ клуб заведующийĕ пулĕ? Йĕркеле.

Ваççа. Çав клубран тарас килет, пĕр баян пур та. Кермене туса пĕтеричченех ремонт тумалла. Председатель кăнтăрта курортра. Ну.

Настя. Мĕн ну?

Ваççа. Ара, эпĕ сана юратап-çке.

Настя. Каччăпа çӳреме иртерех-ха мана! Аттепе анне мĕн калĕç?

Ваççа. Эсĕ, мĕн, халĕ те сăпкаран уйрăлман-и? (Настя пăрăнса ларать.) Эпĕ сана ӳссе çитнĕ тесе.

Настя. Вара Петя урлах качча тухас-и?

Ваççа. Катя аппу пиччӳ урлах кайнă-çке.

Настя. Яр, кунталла пăхаççĕ.



Петĕр Тамара аллисене тытать, Тамарăна куçран пăхать.



Тамара. Курманни нумай пулать-и?

Петĕр. Çав тери, ман сан чакăр куçусене пăхас килет.

Тамара. Ытлашши ан пăх, куç ӳкерме пултаран.

Петĕр. Тамара... (Тамарăна ыталать.)

Тамара. Мĕн эсĕ, асту, йăмăку курать.

Петĕр. Куртăр.

Тамара. Аван мар.

Петĕр. Эсĕ халĕ манăн, пулас инкĕшне куртăр.

Тамара. Санăн пултăм апла?

Петĕр (Тамарăна çĕклесе). Манăн, манăн!

Ваççа (Настьăна ыталама тăрать). Эсĕ камăн?

Настя. Санăн мар-ха. (Настя каять, хыçалтан Ваççа чупать.)

Тамара. Яр, пуç çаврăнса кайрĕ. Манăн та кĕрес.

Петĕр. Тăхта. Ну?

Тамара. Ыран ирех тăмалла, агроном юлташ.

Петĕр. Тăхта теп. Эпĕ халь председатель. Мана итлес пулать.

Тамара. Ыран ирех ĕçе каймалла тетĕп. Вăхăтлăх председатель.

Петĕр. Вăхăтлăх, анчах... Ăна тумалла, кăна тумалла. Укçа çук. Кермене хута ямалла, стадион тумалла, спорт хатĕрĕсем туянмалла. Анчах укçи çук.

Тамара. Нумай сан ĕç.

Петĕр. Тата туй тумалла... Эсир пулăшмасан, çамрăксем пулăшмасан ăçта кайса кĕрес манăн.

Тамара. Эп киле кĕретĕп.

Петĕр. Тăхта...



Лена курăнса каять. хыçалтан Сантăр сыхланса тухать, вăл та çухалать.



Тамара. Мĕн пулнă вĕсене?

Петĕр. Ленăн тутине çыртнă пулĕ, унăн турти питĕ кĕске.

Тамара. Лена лайăх хĕр.

Петĕр. Сантăр та начар мар.

Тамара. Киле кĕрес пуль. Ыран ирех тăмалла.

Петĕр. Пăрçа акмалла, çапла-и?



Уçтук патĕнчен Мирун тухать, хăй ӳсĕртерех. Çамрăксене курсан юрласа ярать, Тамара кĕрсе каять.



Мирун. Çак начальник питĕ аван. Тамарăна юратать, юратать.

Петĕр. Уçтука мар-и?

Мирун. Уçтука мар, ханшине. Хаяр тăвать тухатмăш, çур литр ĕçсен тайăлтарать, литрнех ярсан пĕтĕмпех йăвантарать.

Петĕр. Сирĕн хупаха хупма лекет пулĕ.

Мирун. Вара ăçта каяс? Ялта ресторан çук, дежуркă çук. Ирĕксĕрех Уçтук забегалкине кĕрен. Итле-ха, Петр Николайчă, санпа пĕр ĕç çинчен калаçмалли пур.

Петĕр. Ĕç çинчен калаçмалли пулсан правление пыр.

Мирун. Сана укçа нумай кирлĕ тенине илтнĕ эпĕ.

Петĕр. Мана мар, колхоза кирлĕ.

Мирун. Колхоза пултăр, укçа тума май пур. Колхозăн çĕрулми нумай, ахалех çĕрсе выртать. Кăнтăра çех ăсатмалла.

Петĕр. Шухăшлăпăр. (Уçтук тухрĕ, итлет.) Çула май колхоза мĕн кирлине илсе килес.

Мирун. Ăна-кăна пĕлетпĕр, ан хăра, никам та сисмĕ.

Петĕр. Ма хăрамалла, правлени членĕсемпе калаçса пăхăп. (Каять.)

Мирун. Кунпа усă курса юлас-ха.



Уçтук тухать.



Уçтук. Кхм.

Мирун. Сана мĕн кирлĕ?

Уçтук. Ытлашши нимех те мар.

Мирун. Апла праваливай.

Уçтук. Уй-туру, сирĕн тĕлте мар вĕт, вырăсла вăрçать тата. Чăвашла маннă-им?

Мирун. Ну ты.

Уçтук. Ан вăрç-ха, ĕçрĕн-ĕçрĕн те, халь тата... Мирун, ман çĕрулмине те илсе кай-ха.

Мирун. Хуçи эпĕ мар, Петĕр, Петр Николайч, колхоз.

Уçтук. Эпĕ пĕтĕмпех пĕлетĕп ĕнтĕ, веçех илтрĕм.

Мирун. Юрĕ, хатĕрлесе хур. Асту, никама та ни-ни.

Уçтук. Ара, ăна-кăна чухлатпăр.



Иккĕмĕш курăну


Сетел, икĕ-виçĕ пукан, телевизор, диван-кровать çинче Петĕр çывăрать. Настя кăмака умĕнче кăштăртатнă май юрă юрлать.



Настя (майĕпен юрлать).



Кăвак пурçăн ай тутăрне

Çыхас килет вĕçĕмсĕр.

Çыхас килет ай вĕçĕмсĕр,

Çыхмалла мар вăхăтсăр.

Чун юратнă ай савнине

Курас килет вĕçĕмсĕр,

Курас килет ай вĕçĕмсĕр,

Курмалла мар вăхăтсăр.



Петĕр (вăранса кăмăлсăррăн). Мĕн ирех юрлатăн эс? Ир юрлакан каçхине макăрнă теççĕ. Çитет пуль кĕрлесе.

Настя. Сана та минтер ыталаса çитет пулĕ. Асту, минтере ыталасах Тамарăсăр тăрса юлан ак. Хăвăн ыран çырăнма каймалла. (Унччен пуçланă юрра малалла ĕнĕрлет.)



Чун юратнă ай савнине

Курас килет вĕçĕмсĕр.



Петĕр (анаслать). Леш аççа-Ваççа, çырма урлă каçса кĕрсе кайрĕ лаççа текеннине-и?

Настя. Ферма пулмалли материала клуб тунă çĕре янă теççĕ.

Петĕр. Тата мĕн теççĕ.

Настя. Колхоз укçине салатма пуçланă теççĕ. Председатель килсен парать ак сана.

Петĕр. Патăр.



Амăшĕ сăра ăсса кĕрет, кăмака умне лартать.



Настя. Председатель вырăнне юлнă тесе... (Тухса каять.)

Альтук. Ма тавлашатăр, мĕн çитмест сире? Петя, сăра ĕçсе пăхатăн-и? Икĕ хуран вĕретрĕм, вунă чӳлмек юхтарнă, çитет пулĕ.

Петĕр. Çитет, çитет, анне.

Альтук (алăка уçса). Микка, сыснана прака пар! Настя, чăх-чĕппе тăрант. Фермăра çеç мар, килтине те пăхас пулать. Ачи-пăчи пĕртте килти ĕçе тăвасшăн мар. Колхозра ĕç нихçан та пĕтес çук. Ăна тумалла та кăна тумалла. Материалĕ çук, клубне тумалла теççĕ, япали çук... Председатель ĕçне йышăнмалла пулман, халĕ халăха юрама хĕн. Тиркесе çеç лараççĕ, ăна пар та кăна пар. Ăна ту та кăна ту. (Альтук тухса каять.)

Настя сасси. Чип-чип, кăть-кăть. Хаç!

Микка сасси. Чух-чух-чух, Машка, Машка, тăхта, сăмсуна ан чик-ха. (Хапха патне груз тиенĕ машина çитсе тăрать.)

Мирун сасси. Салам, Микка пичче, Петр Николайчă тăнă-и-ха?

Микка сасси. Выртать-ха.

Мирун сасси. Председателе нумай çывăрма юрамасть. Шиферне тиесе килтĕм, йышăнăр.

Микка (чӳрече патне пырса). Петĕр, Петĕр, тăр!

Альтук (кĕрет). Кăшт та çывăратмарĕç ĕнтĕ. Керменĕпе анраса кайнă.

Микка. Çĕрĕпе чупаççĕ те ирхине тăмаççĕ вара.

Альтук. Авлантарса ярсан чупаймĕ те-ха, туйне мĕнле тукаласа ирттерес.

Микка. Хă, пиртен тухнă йăла мар-ха, мĕнле те пулсан ирттерĕпĕр. Сăри пур, эреххи пур.



Уçтук кĕрет, саппун айĕнчен пĕр четвĕрт эрех кăларса Альтука тыттарать.



Уçтук. Сирĕн туй пулать терĕç те, ан шарла.

Альтук. Айшарли пулсан кирлĕ мар, кирлĕ мар, тем курса ларăн.

Уçтук. Пытар, кирлĕ кунта кирлĕ пулать.

Петĕр. Ханша тавраш ан пултăр. Эсĕ халĕ те аппаратне кайса паман-и-ха?

Альтук. Хальхи çынна унсăр мĕнле тăрантаран? (Кăмака хыçне кĕрсе каять.) Илсех кай.

Микка. Туя килекенни кашниех тулли четвертпе килетчĕç те-ха.



Мирун кĕрет.



Мирун. Тĕрĕс, Микка пичче. Бывали дни веселые.

Альтук. Хăтана-мĕне кайрăмăр ĕнтĕ.

Микка. Вĕсем хăйсем калаçса татăлнă пулĕ ĕнтĕ. (Чӳрече патĕнчен пăрăнчĕ.)

Мирун. Вĕсем халь пирĕнтен ыйтса тăмаççĕ...



Сантăр, Настя тата Ваççа кĕреççĕ...



Сантăр. Ну, часрах пушатăр, ман каймалла вĕт.

Альтук. Халех, халех, Микка, Настя, Петя.

Ваççа. Эх, аван шифер илсе килнĕ. Ăçтан тупнă эсир ăна?

Мирун. Эпир тупăпăр.

Ваççа. Вот клуб тăрнеччĕ çакăн пекки.

Настя. Аха!

Ваççа. Петĕр Николайчă, эпĕ сирĕн пата.

Петĕр. Мĕн пулнă?

Ваççа. Мана справка кирлĕ.

Петĕр. Мĕнле справка тата?

Ваççа. Эпĕ колхозран каятăп.

Петĕр. Чипер кай, кермен директорĕ кам пулать вара?

Ваççа. Вăл кермене туса пĕтериччен... Стадион та çук, оркестр та. Мишша та, Микка та хулана каятпăр теççĕ.

Сантăр. Эпĕ хам та хулана вĕçтерес тетĕп. Тупăшлă мар пирĕн колхозра ĕçлеме.

Ваççа. Çамрăксем ниçта кайма аптранипе каçхине хурал пӳртĕнче картла çапаççĕ.

Петĕр. Эсĕ, мĕн, Шупашкарта вĕренсе килтĕн те халĕ тарма шутлатăн-и, çавăнпа баянистсен шкулĕнче вĕрентнĕ-и сана?

Сантăр. Эпĕ васкатăп, часрах.



Сантăр, Альтук, Ваççа тухаççĕ.



Мирун. Петр Николайчă, эпĕ-ха ку, кукареку. Эй, ты, жених!

Петĕр. Çавăрăнса килтĕн-и?

Мирун. Çитрĕм. Пуçу çаврăнать пуль, халех чĕртетпĕр. (Мирун кĕленче пуçне кĕсйинчен кăтартать.) Пăх-ха кунталла, хăрах куçупа çех пăх!

Петĕр (пăхрĕ те пуçне тепĕр еннелле пăрчĕ). Кирлĕ мар.

Мирун. Ку самакон мар, столичнăй.

Петĕр. Пурпĕрех кирлĕ мар.

Мирун. Атту кунĕпех анра-сухра пек çӳрен, тыт!

Петĕр. Ĕçмен эпĕ, çĕрĕпе çывăрман.

Мирун. Апла пулсан тата аванрах, атя яр, янк тутар та, пуç хĕсни çавăнтах иртсе каять. (Тултарса ĕçет.) Акă çапла.



Настя кĕрет.



Настя. Ирхи зарядка пуçларăр пулать?

Мирун. Э-э, Настя, унсăрăн мĕнле. Халĕ каçчен нервăна сыхлас пулать.

Настя. Сыхлас пулать, çынсенне пăсса çӳрен çав.

Мирун. Вот те на! Пăсап пулать. Çынна лайăх тăвас тен. (Апельсин çиет.)

Настя. Пурте пур сан. Пурăнма пĕлен.

Мирун. Пурăнма пĕлес пулать, вара пурте пулать.

Настя. Пурăнма. (Петĕре.) Шиферне ăçта пушатмалла?

Петĕр. Тăхтăр-ха.



Настя тухса каять.



Мирун. Шиферне аран-аран илсе килтĕм, вăл ман ĕнсе çине сакăрвунă тенке ларчĕ. Ахалех параççĕ тетĕн-им? Лично эпĕ сирĕншĕн тем тума та хатĕр. (Эрех кăларать.) Кăна илсе юл.

Петĕр. Çук, çук. Шиферĕ клуб валли питĕ кирлĕ.

Мирун. Ăна валли те пулать, машина пар кăна.

Петĕр. Машина пулать. (Çăвăнать.)

Мирун. Леш председатель халăхшăн тăрăшмастчĕ ĕнтĕ. Молодец эсĕ. Петĕр, унчченхи председатель — якатман пуртă аври. Ăна-кăна кача пӳрни чухлĕ те тĕшмĕртместчĕ. Вăл киличчен кăтарт-ха пĕрре мĕнле ĕçлемеллине, çăкăр çине çу сĕрсе юлар-ха.

Петĕр. Акă мĕн, Мирун. Кăна илсе кай, ман пата эрех таврашпе килнĕ ан пултăр. Шиферне те клуб тĕлне леç. (Кантăка уçса.) Тăхтăр-ха пушатма! Сантăр, шиферне клуб тĕлне кайса леçен, ăнлантăн-и? Кам хушнă ман пата илсе килме?

Сантăр сасси. Мана мĕн.

Мирун. Ăнланмастăп. Эпĕ сире... Петр...

Петĕр. Татах ĕçре çакăн пек ӳсĕррине курсан урăлтармалли çурта хамах ăсатап.

Мирун. Вот те на, мана оркестрпа кĕтсе илес чух тĕрмене ярасшăн.



Пӳрте Альтук, Микка кĕреççĕ.



Альтук. Мĕн пулчĕ вара? Шифрне ма каялла илсе кайтаран?

Петĕр. Çапла кирлĕ, анне.

Альтук. Ара, хамăра та кирлĕччĕ вĕт.

Микка. Кирлĕччĕ те, çынсем мĕн калĕç?

Мирун. Вара лешĕн пирки мĕнле?

Петĕр. Правление пыр. Çĕр улми укçипе халех татăл çынсемпе.



Мирун тухать.



Микка. Çав çапкаланчăк Мирунпа çыхланмасан та юрать пулĕ те, ачам.

Петĕр. Колхоз завхозĕ, тепĕр тесен, çынна шанас пулать.

Микка. Шаннă йăвари мĕн тет-ха... Сана вăхăтлăха шанса хăварнă пулсан... Тăрăшас пулать.

Петĕр. Эпĕ тăрăшатăп та. Эпĕ кăтартап-ха.

Альтук. Тăрăшан, тăрăшан, такамшăн.

Петĕр. Такамшăн мар, хамăршăн, халăхшăн.

Альтук. Туй тăвиччен çурт-йĕре туса пĕтермеллех ĕнтĕ.

Петĕр. Пĕтереймерĕмĕр çав.



Альтук апат антарать, алăка такам шаккать.



Петĕр. Кĕрĕр, кĕрĕр.

Тамара сасси. Петр Николайчă, тухăр-ха.

Петĕр. Кĕрĕр, кĕрĕр!

Тамара. Кĕрсе тăмастăп, тухăр-ха.

Альтук. Кам вара вăл, пит хăюсăр-и?

Петĕр. Сан пулас кин. Вăтанать ĕнтĕ.

Альтук. Тухса чĕн.



Петĕр Тамарăна çавăтса кĕрет.



Петĕр. Атя кĕрсе кур эпир мĕнле пурăннине.

Тамара. Ман килес.

Альтук. Килях, тĕпелерех ирт, апат çиме лар.

Тамара. Тавтапуç, ларса тăма вăхăт çук-ха ман. Петр Николайчăпа калаçмалли пурччĕ.

Альтук. Сирĕн яланах вăхăт çук. Апат çиме те вăхăт çук. Ларса çи ĕнтĕ пирĕнпе пĕрле.

Тамара. Ара, çисе тухрăм эпĕ.

Альтук. Пĕр-ик кашăк сыпса пăх ĕнтĕ.

Петĕр (Тамарăна сĕтел хушшше сĕтĕрет). Хуняму мĕнле савать сана. Кăмăл ту ĕнтĕ.

Тамара.Чăнах, чăнах, çинĕ эпĕ.

Петĕр. Эсĕ пирĕнпе çисе пăх, анне пĕçернĕ яшкана.



Тамара сĕтел хушшине ларать.



Микка. Настя ăçта кайрĕ тата?

Альтук. Апат çимесĕрех фермăна чупрĕ пулĕ ĕнтĕ. Тен, клуба?

Тамара. Тавтапуç.

Альтук. Ма çимерĕн? Ашне астивмерĕн те.

Тамара. Çирĕм, çирĕм. Петр Николайчă...

Петĕр. Ан васка... васкакан...

Тамара. Васкамасан... станцинче пирĕн удобрени çеç юлнă тет.

Петĕр. Çапла çав.

Тамара. Çумăр çуса кайсан, шывпа юхса кайсан...

Петĕр. Ăна та пĕлетĕп.

Тамара. Пĕлетĕн, пĕлетĕн, кайса илтерместĕн.

Петĕр. Машина çитмест, акă халĕ темиçе машинăпа шăвăç тимĕр илме ямалла, вăрмана ямалла.

Тамара. Шăвăç тимĕр юхса каймасть пулĕ-ха вăл.

Петĕр. Клуб тума кирлĕ, хăвăр клуб, клуб тетĕр.

Тамара. Клубне те темиçе çул тăваççĕ.

Петĕр. Ăна эсĕ председателе кала.

Тамара. Çынсем имçама вырттарма мар, таçтан çăваран тупса килеççĕ.

Петĕр. Çынсемпе мĕн калаçан, авă мĕнле Культура çурчĕсем янраса лараççĕ çынсен.

Тамара. Тыррине те гектартан 40 центнер илеççĕ, пирĕн вăл та çук, ку та çук.

Альтук. Пирĕн ял мĕнтен начар вара? Çурчĕсем мĕнле?

Тамара. Çурчĕсем аван, мĕн калăн, йĕри-тавра çĕнĕ çурт, чылайăшĕн телевизор, çăмăл машина пур.

Петĕр. Клубĕ вара ĕлĕкхи хурал пӳрчĕ пекех. Унта кĕрес килмест. Ялта ав çамрăксем юлмаççĕ.

Тамара. Стадион та çук. Сетка вырăнне кантра çакса волейболла выляççĕ.

Петĕр. Стадион та пулĕ, спорт хатĕрĕсем туянтăмăр. Эсĕ çамрăксене пуçтар, пурне те клуб тунă çĕре хутшăнтармалла.

Тамара. Вара удобрение çавăн пекех станцире вырттармалла-и?



Микка тула тухать, Альтук чăлана кĕрет.



Петĕр. Юрать, юрать, ăна та илсе килетпĕр.

Тамара. Чăнах, Петĕр Николайчă, пĕртте хавхалантаракан çук.



Телефон шăнкăртатать.



Петĕр. Да, салам, пыратăп. (Трубкăна хурать.) Мана кам хавхалантарать, чунăм? (Тамарăна ыталать.)

Тамара. Мĕн эсĕ, курсан?

Петĕр. Курсан, мĕн?

Тамара. Аван мар.

Петĕр. Пулин, эсĕ халĕ ман килте, манăн.

Тамара. Санăн.



Телефон шăнкăртатать.



Петĕр. Да, эпĕ. Ăçтан? Сельсовет? Милици чĕнет? Мĕн пулнă? Килсен пĕлен? Юрать, кĕрсе тухăп. (Трубкине хурать. Тамарăна каллех ыталать.) Манăн!



Чăлантан амăшĕ тухать.



Альтук. Ара, Настя килмерĕ-и çав? (Тухса каять.)

Петĕр. Фу ты, хам килте те пулас арăма ыталама ирĕк памаççĕ.

Тамара. Эсĕ ӳсĕр мар пулĕ-çке?

Петĕр. Ӳсĕр, сана курсан тăна çухатма пуçларăм.

Тамара. Пуçларăн çав.

Петĕр. Шăпрах ĕнтĕ, пĕрлешичченех хирĕçеççĕ тейĕç. Ах, Тамара, юл ман киле.

Тамара. Ан васка.

Петĕр. Ара, акатуйĕнче туй пуçлатпăр та.

Тамара (чӳречерен пăхать). Ой, анне килет. Мĕн тума килет вара кунта?

Петĕр. Килтĕр.

Тамара. Курнас марччĕ.

Петĕр. Пытан эппин кăмака хыçне.

Тамара. Аван мар.

Петĕр. Атя эппин пахчаран, унтан правленине кайма та тӳртерех.

Тамара. Атя.



Тамарăпа Петĕр хăвăрт тухса каяçççĕ.



Альтук сасси. Атя кĕрех, тăхлачă.

Анук. Кĕрсе тăрас мар пуль. Петĕре хут татки памалли пурччĕ те.



Альтукпа Анук кĕреççĕ.



Альтук. Ара, Тамарăпа иккĕшĕ тин çеç кунтаччĕ.

Анук. Тамарăпа тен?

Альтук. Тамарăпа çав, пахчаран кайрĕç пулĕ, халех чĕнетĕп, эсĕ лар-ха.



Альтук тухса чупать.



Анук. Ха, эсĕ ăна намăссăра. Хăйĕн арăмĕ те пур, ачи те пур тет.

Альтук (алăк урлă пахса). Эсĕ, тăхлачă, лар-ха. Петĕр халех кĕрет, эпĕ сăра ăсса кĕрем.

Анук. Салтакра служить тунă чухне авланнă ĕнтĕ.



Петĕр кĕрет.



Петĕр. Сывлăх сунатăп, Анук аппа. Анне халех кĕрет.

Анук. Эпĕ сан пата... эсĕ мĕскер, пире, тăлăх арăмсене, мăшкăлласан та юрать терĕн-и?

Петĕр. Мĕн çинчен çакă эс, Анук аппа.

Анук. Мĕн çинченне хăв пĕлен пулĕ. Айта ку анрасене лартам-ха терĕн пулĕ. Намăссăр, кĕççе пит.

Петĕр. Ним те ăнланмастăп.

Анук. Эпир вĕреннĕ çынсемех мар та, институт та пĕтермен, çапах хамăра евĕрлĕ кăштах ăнланатпăр. Ял умĕнчех намăса яртармăпăр.

Петĕр. Мĕн пулнă вара, мĕн пулнă? Çавăн пекех тарăхма.

Анук. Мĕн пулнă тет тата! (Петĕре повестка тыттарса.) Çак мĕскер вăл?

Петĕр. Мĕнле повестка тата?

Анук. Мĕнлине хăвăр пĕлетĕр пулĕ, унта паллă пулĕ.

Петĕр. Леш председатель тем туса пĕтернĕ пулĕ те айăпне ман тытмалла.

Анук. Санăн тытмалла пулĕ çав.

Петĕр. Мĕн ку? (Вулать.) Петру Николаевичу, о взыскании алимента. Ку ман мар, ку мана мар!

Анук. Кама тата?

Петĕр. Пĕлместĕп, йăнăш ку.

Анук. Йăнăш пулчĕ-и? Малтан шутламалла пулнă.

Петĕр. Чăнах та йăнăш.

Анук. Пирĕн ялта эсĕ çеç пулĕ Петр Николайчă текенни, мĕн пулса тухать-ха капла?

Петĕр. Анук аппа, ку йăнăш, ку пăтăрмах, шуйттан пĕлет, темĕскер.

Анук. И-и, намăссăр, ман хĕр çумне çыпăçнă тата.

Петĕр. Итле-ха, Анук аппа, нихăçан та никам патне те çыпăçман эпĕ...

Анук. Ан суй, ан суй, пĕлетпĕр сире арçынсене. Ялтан тухсан эсир пурте авланман, пурте каччă.

Петĕр. Эсĕ мана пĕлетĕн-çке.

Анук. Пĕл-ха сире, хальхи арçынсене.

Петĕр. Мĕнпе сана ĕнентерем-ши?

Анук. Мана ĕнентерме кирлĕ мар. Эпĕ пĕчĕк ача мар. Йăлтах паллă. Ма улталарăн ман хĕре авланман тесе?

Петĕр. Тăхта, Анук аппа.

Анук. Хĕрĕм те хам пекех телейсĕр пултăр-и?

Петĕр. Эпĕ Тамарăна юрататăп. Вăл та мана юратать. Эпир çырăнма калаçса татăлнине пĕлетĕн-çке!

Анук. Çырăнма? Миçе арăмпа пурăнма шутлатăн вара эсĕ?

Петĕр. Çук ман арăм.

Анук. Ачу та çук пулĕ?

Петĕр. Ача та çук.

Анук. Юрать, çук пултăр, чавса çывăх та — çыртма çук. (Тухса каять.)

Петĕр. Пĕлен акă ку тĕрĕс маррине. Ыранах, çук, паянах. Мĕнле пулма пултарнă кун пек япала.



Альтук кĕрет.



Альтук. Ара, тăхлачă, ăçта эс капла, сăра ăсса кетĕм. Сăра ĕçсе кай.

Анук сасси. Тавтапуç. Мăй таранах хăналантăм.

Альтук. Тăхта-ха, ара, мĕн пулнă сана? Мĕн пулнă тата? (Повесткăна курса.) Ах тур-тур, мĕнле повестка ку?

Петĕр. Туя каймалли, анне. (Телефон патне пырать.) Прокуратура парăр-ха.



Чаршав



Виççĕмĕш курăну


Ял. Ыран юрă уявĕ, Акатуй, пулмалла. Çамрăксем юрла-юрла кермен тасатаççĕ. Анук чӳрече уçса урамалла пăхса илет. Тепĕр енчен çатан хушшипе Уçтук пăхса тăрать. Ваççапа Настя, Лена тата ыттисем кермен тунă çĕртен тухаççĕ.



Ваççа. Çитет паянлăха, юлташсем.

Настя. Ниушлĕ пирĕн колхоз та кермен туса пĕтерĕ?

Ваççа. Ма, эпир мĕнтен япăх «Дружба» колхозран. Сценине сарсан, стенасене сăрласан, сан портретна лартсан...

Настя. Ан кулса тăр-ха, ĕненес килмест. Вара çынсем пекех, спектакльсем, концертсем кăтартма пуçлăпăр.

Ваççа. Ют ялсене те кайса çӳрĕпĕр-ха. Пĕлетен-и эсĕ, халĕ колхоз музыка инструменчĕсем илсе тултарнă. Эсĕ сцена çине тухатăн та юрлатăн çапла.



Лена кĕрет.

Лена килет йăл кулса,

Лена килет йăл кулса,

Пирĕн касса çутатса,

Пирĕн касса çутатса,

Манăн чуна хускатса.



Лена. Чăнах-и? Ăна эпĕ пĕлмен те. (Чӳрече умне, Анук аппа патне пырса.) Тамара халĕ те çук-им?

Анук. Килеймерĕ-ха, апат та пиçрĕ ĕнтĕ.

Лена. Хăйсен паян çырăнма каймалла. Çав участок пиркиех тăнран кайрĕ ĕнтĕ.

Настя. Мĕн калăн, опытлă участок, ăнчĕ тĕк — çӳлелле, ăнмарĕ тĕк — çĕрелле. Мĕн каласан та, заочница. Пирĕн пек мар, вĕренет.

Ваççа. Эсĕ те вĕрен, кам чарать.

Настя. Вĕрентеççĕ пире пăрусем, кĕтсех тăр, сан вăл — клубра кунĕпех кĕнеке вула.

Ваççа. Тамара тупать-çке вăхăт. Вĕренес килет пулсан вăхăт тупатăн.



Сантăр кĕрет.



Сантăр. Ăçта вара çĕн çынсем?

Ваççа. Хăйсен çырăнма каймалла, пĕри те çук.

Лена. Прокурор патне кайнă тет-и?

Сантăр. Акă тата, ĕçлеме тытăнман лайăххăн.

Настя. Ылтăн çĕрĕ шырама кайнă вăл (Ваççана). Илсе кил-ха баянна.



Ваççа клуба кĕрсе каять.



Сантăр. Тамара ăçта вара?

Лена. Уя кайнă.

Сантăр. Апла паян çырăнмаççĕ пулĕ?



Ваççа баян илсе тухать.



Ваççа. Вĕсем çырăнмасан эсир Ленăпа çырăнатăр.

Сантăр. Тен, эсир Настяпа? Каланă тейĕр, кăçал Ваççа авланать, Настя качча тухать.

Уçтук. Петя вара?

Сантăр. Малтан Петя авланать, унтан — Настя.

Настя. Эх, эсĕ, суеçĕ.

Сантăр. Ваççа, лар-ха юнашар уруна хуçса, атту сансăр кичем теççĕ хĕрсем.

Ваççа. Çаплах калаççĕ-и вара?

Сантăр. Ĕненмесни, акă Настьăран ыйт. (Настя Сантăра çурăмĕнчен чышать.) Ой-ой, вĕлерет. Ваççа, авлансан кунпа эсĕ виçĕ кун та пурăнаймастăн.



Тамара пырса кĕрет. Ваççа туш калать, ун патне Лена пырать.



Лена. Ну, мĕнле?

Тамара. Уй-хир пăхса çӳрерĕмĕр, пăрçа пит лайăх шăтнă, хĕрсем.

Ваççа. Çырăнма каятăр-и эсир паян?

Тамара. Каймалла.

Лена. Апла кĕрсе тăхăнас пулать часрах венчет кĕпине.

Сантăр. Эпир хатĕр, Петĕр ăçта?

Ваççа. Ăна санран ыйтас пулать, эсĕ унăн свидетелĕ вĕт.

Тамара. Çук-и вара вăл?

Сантăр. Килте çук, правленире те. Районта совещанинче тытăнса тăчĕ пулĕ?

Настя. Килет вăл халех.

Анук. Килмест вăл Петĕр. Ан та кĕтĕр.

Тамара. Анне.

Ваççа. Мĕн эсĕ, Анук аппа.

Анук. Пĕлетĕп эпĕ, Тамара, кĕр-ха пӳрте.

Тамара. Эпĕ халех.



Тамара килне кĕрсе каять.



Ваççа. Ну, вырнаçса ларăр. Сантăр, каччăсем — уйрăм. Кермен уçнă ятпа, çамрăксем çырăннă ятпа хамăр вăйпа концерт хатĕрлер-ха. Ну-ка, хор.



Вăштăр-вăштăр çил вĕрет те

Вăштăр, вăштăр çил вĕрет.

Ыраш пусси, ыраш пусси

Хумханать, хумханать.

Шăнкăртатса шыв юхать,

Шăнкăртатса шыв юхать,

Шыв юхать те, шыв юхать те,

Чул юлать.



Хĕрсем, чунпа, чунпа юрлăр, эсĕ, Настя, çурăк чан пек ытлашши ан кăшкăр-ха.

Настя. Эсĕ хăв та ним те пĕлместĕн, консерватори пĕтермен.

Ваççа. Эпĕ консерваторире вĕренмен. Шупашкарта ултă уйăхлăх курс кăна пĕтернĕ, çапах мана итлеме хушатăп. Шăп, мăйăр катма пăрахăр, сасса тытать вăл. Тепĕр хут, шăппăн, тутасене уçмасăр. Пуçларăмăр.



Шухăшлăр-ха, тантăшсем те,

Шухăшлăр-ха, тантăшсем,

Ĕмĕр иртет, кун юлать. (2 хут)

Тамара качча кайсассăн (2 хум)

Пирĕн касра кам юлать? (2 хут)

Мирун кĕрет.



Мирун. Эпир вилетпĕр, ĕç юлать, çавăнпа та пурăннă чух савăнăçлă пулмалла. (Юрласа ташлать.)



Пальто пур-и тăхăнма, 

Атту пур-и ташлама?

Пальто пулсан, атту пулсан

Можно хĕрпе калаçма.



Сантăр. Тавай, тавай, Мирун, килнĕ ятпа.

Мирун. Килнĕ ятпа, ăннă ятпа çĕр чĕтретсе сикер-ха.

Ваççа (купăс калама чарăнса). Паранкă хуçи çитнĕ-çке. Чăрмантарса ан çӳре-ха.

Мирун. Эсир мана каçарăр, çамрăксем, эп кăштах лешне килнĕ ятпа. Эсир юрлăр, эп хам та юрлама юра-татăп. Артист пулмалла пулнă ман.

Ваççа. Эсĕ халĕ те тепĕр артиста очко паран.

Мирун. Очко? Ĕлĕк вылянă, халĕ вылямастăп.

Ваççа. Эсĕ мана ăнланмарăн.

Мирун. Ăнлантăм. Эпĕ кая юлмарăм-и? (Петĕр тухать.) Мухтав начальству! (Ваççа туш калать.)

Петĕр (Мируна). Эсĕ каллех! Килнĕ-килменех.

Мирун. А-а, мĕн, килнĕ ятпа.

Ваççа. Ăннă ятпа, çапла-и?

Сантăр. Çырăнма каятăр-и эсир паян? Атту эпир пăлханма пуçларăмăр.

Петĕр. Каятпăр.

Лена. Çитрĕ, çитрĕ. (Тамарăсем патне чупса кĕрет.)

Мирун. Ну, значит, загса, алă пусса, пичет çаптарса законлă тăвас тетĕр.

Петĕр. Ну, юрĕ, кайса çывăр, ни вырăс, ни чăваш. Ыран правление ирех пыран.

Мирун. Çывăр, эсир çырăнма кайма хатĕрленетĕр те, ман çывăрмалла-и? Çывăр, ĕмĕре çывăрсах ирттеретпĕр халĕ те. Пурăнма пĕлес пулать, ун пеккинчен çывăрса юлма юрамасть. Пурăнма пĕлес пулать. (Юрласа.) Гулять тумасассăн ман мĕн тăвас? (Ануксем патне кĕрсе каять.)

Ваççа. Шуру-муру туса килчĕ те мухтанса çӳрет тата.

Петĕр. Мĕн?

Ваççа. Лайăх юрлать тетĕп...

Настя. Хăçан пĕтеççĕ-ши колхозра ун пек йăх-яхсем?

Ваççа. Хăш-пĕрисем пулăшма чарăнсан.

Петĕр. Мĕн каласшăн вара эсĕ унпа?

Ваççа. Çавнах. Паранкăпа спекуляци туса килчĕ те.

Петĕр. Вăл колхоз хушнипе кайнă, нимле спекуляци те мар.

Ваççа. Апла эппин?

Петĕр. Çапла.

Мирун сасси. Петĕр Николайчă, кил-ха, мĕн кăтартап эп сана, Армянский, Югославский, Петр Николайчă, кĕр-ха, кĕр тетĕп. Эпĕ сана валли парне илсе килнĕ, туй парни.

Анук сасси. Кирлĕ мар пире нимле парне те. Эсĕ те ăçтан килнĕ çавăнтах кай!

Мирун сасси. Тăхта-ха, килнĕ килменех ан хăвала.



Тамара тухать, венчет кĕпине тăхăннă, фата çук, вăл çав тери пăлханать. ун патнелле Лена пырать.



Петĕр. Эсĕ хатĕр-и?

Тамара. Кай, кай.



Петĕр хăвăрт Ануксем патне кĕрсе каять.



Лена. Мĕн пулнă сана, Тамара?

Тамара. Ах, Лена...

Ваççа. Тĕлĕнетĕп, мĕнле çавăн пек чаплă кун куççулĕ юхтармалла? Ĕлĕк-авал юрласа-макăрса кайнă теççĕ качча.



Тамара кайма тăрать.



Лена. Тăхта, Тамара, лăплан.

Сантăр. Мĕн пулнă вара?

Тамара. Нимĕн те, нимĕн те! (Тухса чупать.)

Лена. Тамара!

Ваççа. Мĕн шăртланса кайрĕ вара çураçнă хĕр?

Сантăр. Мĕн пулчĕ вара Тамарăна?

Лена. Пĕлместĕп.



Настя кайма тăрать.



Ваççа. Ан саланса пĕтĕр-ха.



Настя каять, ун хыççăн Ваççа чупать.



Сантăр. Интереслĕ, мĕн пулнă вара вĕсене?

Лена. Пĕлместĕп.

Петĕр сасси. Тӳсеймерĕн апла? Тамарăна ан кала тесе эпĕ санран ыйтрăм-çке, Анук аппа.

Анук. Ыйтрăн пулĕ те, пытарма пултараймарăм, Петр Николайчă.

Петĕр сасси. Эх, эсир, хĕрарăмсем. Тĕпне-йĕрне пĕличчен тăхтама пултарайман.



Петĕр тухать.



Петĕр. Тамара ăçта кайрĕ?

Лена. Ав çавăнталла таçта чупрĕ. Мĕн пулнă ăна?



Петĕр Тамара кайнă çĕрелле утать.



Анук. Эс, Мирун, атя каях килне.

Мирун. Парнӳне ил ĕнтĕ. Специально сирĕн валли туянтăм та.

Анук. Нимле парне те кирлĕ мар пире.

Мирун. Туй парни, ил ĕнтĕ.

Анук. Нимĕнле туй та пулмасть.

Мирун. Акă тата. Турти каялла апла? Ăçта кайрĕ çав Петр Николайчă.

Сантăр. Хĕр хыççăн чупрĕ.

Мирун. Хĕр хыççăн! Вĕсен сӳсменне лекесшĕн, ухмах, тарас пулать вĕсенчен тĕнче хĕрне, ак манран тĕслĕх ил, арăм çук, парăм çук. А Сантăр, Александр Николайч, аван çын эсĕ, санпа та ĕçлемелле-ха ман. Эс мана пулăшрăн.

Сантăр. Атя, атя кайса çывăр, сӳпĕлтетсе ан çӳре.

Мирун. Эс мана ан хăвала. Эпĕ сан хĕрне туртса илес çук. (Анук еннелле каялла кайса.) Сантăр, шухăшла, ыран калаçăпăр, пока тесе каларĕ тет кукка. (Кĕрсе каять.)

Лена. Кăмăла каймасть мана Мирун хăтланнисем.

Сантăр. Анчах колхоза кирлĕ материалсем тупса парать.

Анук сасси. Каллех килтĕн-и?

Мирун сасси. Ан хăвала, каятăп, плаща илетĕп те каятăп.

Лена. Ăçта чупрĕ-ши Тамара?

Сантăр. Кам пĕлет ăна?

Лена. Шыв хĕрнелле кайса пăхас мар-и?

Сантăр. Ан ухмахлан.

Лена. Эсĕ Тамарăна пĕлместĕн. Илтмерĕн-и, амăшĕ туй пулмасть терĕ. Мĕн пулнă-ши?

Сантăр. Атя кайса пăхар эппин.

Лена. Атя.

Анук сасси. Атя, атя каях килне. (Анук Мируна хыçалтан тĕксех тухать.)

Мирун. Мана килте никам та кĕтекен çук терĕм-çке.

Анук. Авланас пулать сан.

Мирун. Ман арăм пулма килĕшетĕн-и?

Анук. Ай, намăссăр, ара, ман качча каймалли хĕр пур-çке.

Мирун. Хĕрне качча пар та, эпĕ сан пата киле кĕрĕп. Вот пурăнăпăр вара санпа юмахри пек.

Анук. Ытла çуллă пулĕ.

Мирун. Эпĕ сана ĕлĕк те любить тунă.

Анук. Ан сӳпĕлтетсе тăр. Ни вырăсла, ни чăвашла.

Мирун. Чĕлхем пуклак çав манăн. Çавăнпа çавăраймастăп сана. Эпĕ сана юратнă. Эсĕ ман пеккисене пăхман. Ара, ялта пĕр хĕр пулнă та, эпĕ кам пулнă? Вĕлтĕр, вĕлтĕр çĕтĕк сăхман темелле. Эпĕ сана юратнă, эсĕ пур — урăххи çине пăхнă. Тимуша, ăна качча тухрăн, мана хусаха хăвартăн.

Анук. Мансăр пуçне хĕр тупаймарăн-им ялта?

Мирун (ассăн сывласа). Ялта мана юратаканни те пулнă пулĕ.

Анук. Хулара та хĕрарăмсăр пурăнман пулĕ?

Мирун. Пулнă та пулĕ. Ăçтан пурне те астăвăн?

Анук. Эппин, çавсенчен пĕрне качча илмелле пулнă та.

Мирун. Чĕре хушмарĕ-çке. Мĕн пурнăç пултăр вăл юратусăр авланни?

Анук. Юратмасăр качча кайни пурнăç-и?

Мирун. Тĕрĕс, Анук, тĕрĕс! Анчах халĕ сан упăшку çук вĕт. Пăрахса кайнă теççĕ.

Анук. Кайнă, çамрăккине тупнă. Эпĕ текех çамрăк мар.

Мирун. Ватă та теместпĕр. (Анук аллине ярса илет.)

Анук. Яр теççĕ, мĕн йĕркесĕр тыткалан хăвна? Тамара!

Мирун. Ан шавла ĕнтĕ. Шавлама кирлĕ мар, Анук.

Анук. Мĕн, чăнах. Сан шухăш мар-ха кунта.

Мирун. Пĕчĕк ача пек ан пул ĕнтĕ. Ай çавăрма хĕн-çке сана.

Анук. Теприсене кайса çавăр, ав Уçтук пеккисене.

Мирун. Эпĕ сан паранкуна та сутса килтĕм.

Анук. Асту, пуйтартăн пуль, укçине парса татаймарăн-ха.

Мирун. Тататăп, эпĕ лерен те пушăлла килмен. Пĕлес килет пулсан...

Анук. Пĕлетпĕр.

Мирун. Пĕлместĕн çав.

Анук. Мана мĕн усси?

Мирун. Тăхта, кирлĕ пулсан эп сана пӳрт тăррине шăвăçпа витсе паратăп.

Анук. Вара ман пата килсе кĕрес тетĕн-и?

Мирун. Силом мила не будешь теççĕ. Тепĕр тесен, ман çурт çук штоль.

Анук. Кай, кай, хăвăн патнах кайса вырт.

Мирун. Пĕччен кайса выртма упа мар вĕт эпĕ.

Анук. Çула май тупăн кама та пулсан.

Мирун. Мĕн тăвас ман унпа?

Анук. Утах, каях. Ята ан яр манне.

Мирун. Ытла чунсăр-çке эс.

Анук. Чĕреллине хăвăр ялта тупăн.

Мирун. Яла кайма Ара çырми урлă каçма шикленетĕп. Хăрвар кашкăрĕсем тапăнасран хăратăп. (Юрлать.)



Упи каçман çырминчен

Мĕнле каçса каям-ши?

Чун юратнă Анукран

Мĕнле уйрăлса каям-ши?



Анук.

Мĕнле килнĕ çавăн пек —

Икĕ урапах каян пуль.

Уттар, уттар малаллах —

Манăн ята яран пуль.

Каях, каях килелле,

Мана эсĕ кирлĕ мар,

Урăх кунта ан çӳре,

Шуç тимĕр те кирлĕ мар.



Иккĕшĕ.

Иксĕмĕрĕн хушăра

Пысăк шывсем юхаççĕ,

Ăнланас çук пĕр-пĕрне —

Пирĕн ĕçсем тухмаççĕ.



Инçетре сасăсем илтĕнеççĕ.



Анук. Килеççĕ, кай часрах.

Мирун. Хĕрхенместĕн эс çынна, юратмастăн эс мана. (Юрласа тухса каять.)



Иккĕн килеç, виççĕн килеç,

Пире тытма килеç пуль...



Анук. Вĕçтер, вĕçтер. Устукăн сан валли хатĕрлесе хуни пĕтмен пулĕ-ха. Тамара! Аçта эс! Ах, кусемпе, тем туса ан хутăр тата, ăçта кайрĕ-ши? (Тухса каять.)



Инçетре «Ан сивĕн, савни» тесе юрлани илтĕнет. Тамара тухать, хыçалтан Петĕр пырать.



Петĕр. Тамара, тăхта-ха ĕнтĕ. Илемлĕ каçа ан пăс. Пурте юрлаççĕ, шăпчăксем юрласçĕ, çынсем юрлаççĕ, эсĕ...

Тамара. Ман юрлас килмест, йĕрес килет, выртса макăрас килет.

Петĕр. Тамара, чунăм, мĕн пулчĕ сана?

Тамара. Хăвăнне хăв пĕлетĕн пулĕ.

Петĕр. Мĕн пĕлен?

Тамара. Эп сана пĕлмен ун пеккине.

Петĕр. Ан шавла ĕнтĕ, хамăрăн загса çырăнма каймалла. Мĕн хăтланан эсĕ?

Тамара. Эсĕ хăв мĕн хăтланан? Яр, яр теççĕ. Юратнă вĕт-ха эп ăна, кама юратнă? (Петĕр Тамарăна аллинчен ярса тытать.)

Петĕр. Тамара, тăхта-ха.

Тамара. Яр-ха.

Петĕр. Ямастăп.

Тамара. Ямастăн? Эсĕ мана вăйпа пăхăнтарас тетĕн-и?

Петĕр. Эпĕ сана пурпĕрех никама та парас çук, илтетĕн-и? Никама та...

Тамара. Авă мĕнле эсĕ? Эсĕ, эсĕ, эпĕ сана ун пеккине пĕлмен...

Петĕр. Эсĕ, мĕн, мана ял умĕнче, пĕтĕм тĕнче умĕнче намăс кăтартас тетĕн-им? Пĕтĕм ял пĕлет пирĕн туй пулас-са. Эсĕ мĕн тăван?

Тамара. Мĕн тума кирлĕ эпĕ сана, сан арăму пур вĕт, ачу пур. Мĕн тума улталарăн мана?!

Петĕр. Эпĕ чăнах та авланман, Тамара чунăм, ман никам та çук.

Тамара. Тепĕрне кайса суй, çамрăкраххине. Сывă пул, суеçĕ. (Тухса утать.)

Петĕр. Тăхта, итле-ха... Итлемерĕ. (Тухса утать.)

Уçтук (хӳме урлă пăхса). Эккей, кусене мĕн пулнă? Петĕр авланнă терĕ мар-и çав? Ай-юй. (Çухалать.)



Настьăпа Ваççа тухаççĕ.



Настя. Капла вĕсен мĕнле пулать?

Ваççа. Капла пулсан...

Настя. Каплах пулсан нимĕнле туй та пулмасть. Вара мĕнле-ха?

Ваççа. Мĕнле те пулин мера йышăнмалла, çĕнĕлле, чăнла туй тăвас тесе йышăнтăмăр.

Настя. Йышăнасса йышăнтăмăр, нумай йышăнатпăр.

Ваççа. Юратма пăрахрĕ-ши, мĕнле те пулин пĕрлештерес пулать вĕсене. Юратупа выляма юрамасть.

Настя. Намăс, намăс, пĕтĕм ял умĕнче намăс пулать.

Ваççа. Ытла мăшкăл. Каччăна хĕрĕ пăрахнă... мĕн сăлтавпа? Каччи хĕрне тесен.

Настя. Мĕн?

Ваççа. Нимех те мар, сăмахран, эсĕ çавăн пек манă юратма пăрахнă пулăттăн-и?

Настя. Хăвна тыткалама пĕлмесен...

Ваççа. Вăл санран та килет. «Арçынсене халĕ упрамалла» тесе çыраççĕ.

Настя. Сана упрамалла пулĕ-çке, кĕтсех тăр. (Каять.)

Ваççа. Тăхта, чăх чĕппи. (Ваççа Настя хыççăн тухса чупать, тепĕр енчен Ленăпа Сантăр тухаççĕ, автансем авăтма пуçлаççĕ.)

Лена. Ай-яй, автансем авăтаççĕ. Кунта та çук вĕсем.

Сантăр. Тен, вăрман хĕрринче?

Лена. Кĕрес, яр, анне курать.

Сантăр. Тăхта, ăсатсамччĕ ĕнтĕ мана кăштах.

Лена. Çулне хăвах пĕлетĕн.

Сантăр. Лена.

Лена. Мĕн?

Уçтук. Лена, кĕр.

Лена. Сывă пул. (Лена майĕпен кĕрсе каять.)

Сантăр. Сывă пул. (Шăхăрса тухса каять.)



Уçтук тухать. Сантăр кайнă еннелле пăхса тăрать.



Уçтук. Ман хĕр хыççăн чупать тем, шофер таврашне хĕрĕме парас çук-ха. Лена! (Лена тухать.) Лена, пăрах эсĕ çав Сантăра.

Лена. Ма, анне?

Уçтук. Юратмастăп эпĕ ăна.

Лена. Ма, анне? Ма килĕштерместĕн эсĕ ăна?

Уçтук. Шофер ĕçĕ таса мар, шăршлă. Эх, çав Петĕр, тем пек каччă та...

Лена, Петĕрĕн хăйĕн пур.

Уçтук. Пур тет çав, арăмĕ те пур, ачи те тет.

Лена. Ай туру. Мĕн калаçан эсĕ, анне?

Уçтук. Пĕлĕн акă вăхăт çитсен пурне те. Вăт шан хальхи çамрăксене.



Тамара кĕрет, ун хыççăн Петĕр пырать. Тамарăна аллинчен тытать.



Петĕр. Мĕншен эсĕ мана итлесшĕн те мар, таратăн?

Тамара. Мĕн итлемелли пур сана, ахалех паллă.

Петĕр. Нимĕн те паллă мар.

Тамара. Яр, кай хăвăн арăму патне! (Вĕçерĕнсе чупать.) Ачу та макăрать пулĕ. (Кĕрсе каять, Петĕр пуçне усса юлать.)

Лена (айккинче). Чăнахах Петĕр урçа иккен, авă мĕншĕн амăшĕ туй пулмасть терĕ.

Уçтук (тухать, Петĕр патне пырать). Ан кулян, тухать вăл сана качча, иккĕ авланнă пулсан та. Сана та тиркесен хам пуç çавăрса парап.

Петĕр. Мĕнле те пулин сансăрах. Эс хăвăн Мирунна кайса çавăр.

Уçтук. Ай турах.

Петĕр. Эх, Тамара, Тамара. Эсĕ те мана ĕненместĕн.



Лена тухать.



Лена. Мĕн пулчĕ, Петр Николайчă?

Петĕр. Эх, Лена, Лена.

Лена. Эх, Петĕр, Петр Николайчă, юратаканнине вĕçертрĕн-им?

Петĕр. Тарчĕ, хыçалалла пăхмасăр кĕрсе тарчĕ.



Уçтук тухса каять.



Лена. Мĕн пулать-ха капла, мĕн пулнă вара сирĕн хушăрта?

Петĕр. Пăтăрмах сиксе тухрĕ. Ман ятпа такам, калама та намăс, алимент шыраса янă.

Лена. Э-э, апла эппин.

Петĕр. Çапла. Мĕн тумалла ĕнтĕ?

Лена. Эпĕ ăçтан пĕлем?

Петĕр. Çук ман арăм, çу-ук!

Лена. Çук çине çук теççĕ, çанран ак алимент шыраса янă тен.



Уçтук Сантăра çавăтса тухать.



Петĕр. Куна темле арпаштарса янă, йăнăш пулса тухнă, ĕнен ĕнтĕ.

Лена. Эпĕ ĕненетĕп, анчах Тамара...

Уçтук. Ха-ха.

Сантăр. Мĕн Лена çумне çыпçăнать вăл?

Уçтук. Кам пĕлет вĕсене? Петĕр таçта авланнă тет, ачисем те пур тет.

Сантăр. Пĕринпе ачашланать те, теприне ăсатать, виççĕмĕшĕпе чуптăвать. Юрĕ. Пултăр, хăрамастăп. Ялта хĕрсем пĕтмен-ха, сан мăшкăлу пулмăпăр, лайăхраххи тупăпăр. (Юрласа тухса каять.)



Качăр-качăр качаки,

Качака çинче юр тăмасть.

Çакă ялăн хĕрĕсен

Сăмах пани ним тăмасть.



Петĕр. Кам-ши вăл ман арăм, пĕлесчĕ хăть, мĕн ятлă-ши? Кам таврашсем?

  
   Иккĕмĕш пайĕ


   Пĕрремĕш курăну


Ирхине. Тамарăсен хапхи умĕ. Кĕтӳ хăвалама ĕлкĕрнĕ ĕнтĕ. Халăх акатуйне кайма хатĕрленет. Ваççа тата Настя васкаса тухаççĕ. Ваççа Анук пӳрт чӳречине шаккать.



Ваççа. Тамара, Тамара. Анук аппа, Анук аппа, килте-и эс?

Анук (чӳречине уçса). Мĕн пулнă тата?

Ваççа. Ара, пулнă çав. Пĕлместĕн-и вара?



Уçтук пырать.



Анук. Пĕлместĕп çав.

Ваççа. Ĕнер Петр Николайчăпа Тамарăн çырăнмалла пулнă, эсĕ хирĕç пулнă тет, тĕрĕс-и?

Анук. Терĕс.

Ваççа. Мĕншĕн?

Анук. Кирлĕшĕн.

Уçтук. Тамара заявленине загсран чăнахах каялла илнĕ-и вара?

Анук. Авланнă çынпа пĕрлешмелле-и?

Уçтук. Пăх-ха эс ăна. Вăт активист, вăт комсомол. Ĕнен кăна. Кам шутланă Петĕре çавăн пек çын тесе?

Анук. Çынсене пĕлме хĕн халь.

Ваççа. Пулма пултараймасть. Суя ку, суя.

Настя. Суя, Петя Тамарăна юратать.

Уçтук. Тамара те Петяна, те Сантăрне юратать, кам пĕлет ăна?

Настя. Мĕн пăтраштаран эсĕ. Ĕнер вĕсен загса каймаллаччĕ.

Уçтук. Ĕнер пулнă пулĕ те, паян урăхла.

Ваççа. Кай-ха эсĕ, лăпăртатаса ан тăр.

Уçтук. Пит кирлĕ пулĕ ĕнентерме, мана мĕн. Пĕринпе çӳреççĕ, тепĕрне юратаççĕ, пĕрине юратаççĕ, тепĕрне качча илеççĕ. Йăмăкне кăтартаççĕ те аппăшне качча параççĕ. Пĕр çĕрте авланаççĕ те тепĕр çĕре тараççĕ. Пĕр уйăхĕнче пĕрлешеççĕ, тепринче уйрăлаççĕ.

Ваççа. Тамара ăçта? Мĕн тăвать вăл?

Анук. Пĕлместĕп.

Ваççа. Мĕнле-ха капла? Мĕн туса хутăн эсĕ, Анук аппа?

Анук. Эсĕ ăна Петĕртен ыйт. Петр Николайчăран. Пĕлетĕн-и, мĕнле повестка илнĕ вăл. Алимент тӳлемелли. (Кантăкне хупать.)



Сантăр кĕрет.



Ваççа. Ха!

Сантăр. Салам, пулас директор.

Ваççа. Салам та-ха...

Сантăр. Мĕскер тата?

Ваççа. Туй пулмарĕ.

Сантăр. Хăв авланса яр.

Ваççа. Сан хыççăн авланатăп.

Сантăр. Манне туртса илесшĕн-ха?

Настя. Акă тата.

Ваççа. Эсĕ ан пар.

Сантăр. Япала мар-çке-ха вăл.

Ваççа. Эпир чаплă туй тăвас тесе хыпăнса çӳретпĕр. Вĕсем, пур, юратупа выляççĕ. Петр Николайчăн таçта арăм пур тет, ачисем.

Сантăр. Пултарать, пĕтĕм яла култарать.



Тамара кĕрет.



Анук. Ăçта эсĕ капла, хĕрĕм?

Тамара. Района, анне.

Анук. Чирлĕ пуçупах-и?

Тамара. Аптрамасть.

Ваççа. Тамара, кил-ха, калаçмалли пур.

Тамара. Ой, Ваçук, санпа калаçса тăма вăхăт çук халĕ. Йĕпе çине сапа.

Ваççа. Çапла кам шутланă-ха ăна?

Тамара. Ай, пĕлместĕн вĕт-ха эс ман хуйха?

Ваççа. Пĕлетĕп, пĕлетĕп. Эпир чаплă туй тăвас тесе хыпăнса çӳретпĕр. Вăл авланнă иккен.

Тамара. Авлантăр. Сантăр чунăм, пулăш.



Лена кĕрет.



Сантăр (Тамара патне пырса). Мĕнпе пулăшăп-ши сана эпĕ?

Тамара. Хăтар мана намăс курасран, эсĕ çеç хăтарма пултаран.

Сантăр. Саншăн тем тума та хатĕр, чунăм.

Лена. Чунăм, эппин?

Тамара. Çул çинче каласа парăп, атя часрах района.

Ваççа (Тамарăна). Эсĕ ху мар пулĕ-çке унăн пуçне çавраканни, мĕнле ку сасартăк.

Тамара. Эпĕ, атя, Сантăр! (Çавăтса туртать, Анук чӳрече кантăкне уçса ярать.)

Сантăр. Çаплах-и?

Тамара. Çапла. Унсăрăн пĕтетĕп. Хамăрăн имçам çук. (Тамара Сантăра çавăтса каять.) Петĕре шанса.

Ваççа. Тăхтăр-ха.



Настя кĕрет.



Настя. Ăçта кайрĕç вара вĕсем çавтăнсах?



Машинăпа кайнă сасă илтĕнет.



Уçтук. Загса пулĕ.

Настя. Петĕрĕ çаплах телефон кутĕнчен кайма пĕлмест.

Ваççа. Ма чĕнмелле ăна авланнă пулсан.



Петĕр кĕрет.



Настя. Мĕнле-ха апла, Петĕр? Мĕн чĕнместĕн? Эх, эсĕ, çăварăнти çăкăра çынна паратăн. Сан пирки ман ватта юлмалла-ши? Авă загса кайрĕç Тамарăпа Сантăр.

Петĕр. Сантăр? Лена вара?

Ваççа. Эх, эсĕ, мемме. Юратан пулсан... Ах, эсĕ авланнă терĕç-çке.

Петĕр. Пĕрне-пĕри юратаççĕ пулсан... Çырăнччăр.

Уçтук (Ленăна.) Эсĕ тата мĕн нĕшĕклетсе тăратăн? Каларăм вĕт сана шăршлă çынсемпе ан çыхлан тесе.

Настя. Мĕн хăтланать вара Сантăр? Унăн Лена пур вĕт?

Уçтук. Сантăра Тамара хăй çавăтса кайрĕ. Петĕр чури пулас темерĕ пулĕ.

Настя. Каларăм вĕт сана, Петĕр, çывăрса юлан тесе.

Петĕр. Тепĕр тесен... Эсĕ мана ан пăх, йăмăкăм, качча кайма пултаран.

Настя. Мĕнле вара, сан урлах-и?

Петĕр. Эпĕ авланнă терĕç вĕт.

Ваççа. Авланнă терĕç çав.

Петĕр. Авлантарчĕç.

Настя. Ăçта вара санăн арăму, ачусем?

Петĕр. Пĕлместĕп.

Настя. Тĕлĕнмелле.

Петĕр. Тĕлĕнмелле çав. Каятăп района арăма шырама. Телеграмма паратăп, пурпĕрех тупатăп, килтĕр.

Лена. Эпĕ те пыратăп.

Петĕр. Атя.

Лена. Атя.



Петĕрпе Лена çавтăнса тухса каяççĕ, çăмăл машинăпа кайнă сасă илтĕнет.



Ваççа. Нимĕн те ăнланмастăп.

Уçтук. Халĕ пĕлме хĕн çынсене. (Тухса каять.)

Ваççа. Эй, тепĕр тесен, пире мĕн. Атя, ман чун чăмаккийĕ. Эпир те загса.

Настя. Ан ашкăн, аттепе анне иртсе пынине курмастăн-им?

Ваççа. Сан пулас упăшку мĕнлине пĕлччĕр.

Настя. Яр! Кунта вĕсем сăрапа килеççĕ хăтана. Ай-яй намăс.



Настя тухса каять, ун хыççăн Ваççа чупать. Миккапа Альтук кĕреççĕ.



Микка. Çав пирĕн Настя пулмарĕ-и вăл?

Альтук. Ан аташса тăр, пирĕн Настя кăнтăрлах урам тăрăх çавтăнса çӳресе яла култармĕ ĕнтĕ.

Микка. Э-э, пурнăçран юлнă эсĕ, карчăк, сана куçлăх тăхăнтармалла.

Альтук. Ан вакласа пыр, ут, эс курмарăн-и, пирĕн Петĕр кампа ларса кайнине?

Микка. Чухлаймарăм çав.

Альтук. Лена пек туйăнчĕ. Çавă, çавă.

Микка. Ак япала, ма Тамара мар? Вĕсем ĕнер çырăнса киле килмеллеччĕ, ĕлĕк-авал хĕрсене яланах каччă килне илсе кайнă, халĕ çĕнĕлле каччине хĕрĕ патне илсе кайнă пулĕ, ĕнертенпех çук та. Чăнах.

Альтук. Мĕн пулса тухать-ши капла, старик?

Уçтук. Тамара туртине каялла тунă тет, тепăр каччă тупнă тет. Загсран заявленине каялла илнĕ тет.

Микка. Ак тамаша, ак тĕнче, мĕн пулать ĕнтĕ?

Уçтук. Эсир ăна Петĕртен ыйтăр.

Альтук. Ах тур-тур, мăшкăл, мĕнле тӳсмелле ку мăшкăла, Петя мĕнле тӳсет? Атя каялла. Кунта пирĕн ним ĕç те çук апла.

Уçтук. Альтук инке, Тамара айăплă мар, сирĕн Петя авланнă тет, алимент тӳлет тет.

Альтук. Ай тур-тур. Ай тур.

Микка. Ан суй, ан суй, сӳпĕлти.

Уçтук. Хăйĕнчен ыйтăр.

Альтук. Ох тур-тур. Тĕнче кулли, ял кулли.



Мирун тухать. Уçтук пытанать.



Мирун (Анук кантăк патне пырса). Атя акатуйне.

Анук. Акатуй шухăшĕ мар-ха кунта.

Мирун. Вот шуйттан, пăх-ха эсĕ, кашни ялта авланса çӳрет.

Анук. Вăл мар-ха. Тамара ани çинчи пăрçана хуртсем çиме пуçланă тет, йĕпе çине сапа.

Мирун. Эй, эп тем чĕрене хуртсем çиме пуçланă тесе.

Анук. Çапла сана, колхозăн нимĕн те мар, хăвăн пулсан эсĕ... упаленсе чупăн, таçта çитĕн.

Мирун. Хамăн вăл, хамăн. Колхозшăн туни мĕн усси?

Анук. Колхоз машинипе усă куран-çке.

Мирун. Эпĕ колхоза усă памастăп-и вара?

Анук. Паран, анчах хăвна та манмастăн. Вăт ту сирĕнпе колхоз.

Мирун. Кам хăйшĕн тăрăшмасть. Петр Николайчă-и? Эсĕ-и? Сан Тамара-и? Вăл та чапа тухасшăн, чапа тухса ят илесшĕн. Орден, герой.

Анук. Пĕлнĕрен ĕнтĕ хăвăн ятна ятăн.

Мирун. Мĕн? (Анук патне пырать.)

Анук. Мирун, паранкă укçине хăçан парса тататăн.

Мирун. Парап, парап, эпĕ сана валли хаклăраххи илсе килнĕ, эсĕ çех мана çын вырăнне шутламастăн. (Анука ярса тытать.)

Анук. Яр атя, ут, каяс çĕре каях. (Кантăка хупать.)

Мирун. Ятна ятăн, ятна ятăн. (Кайма тăрать, ун çулне Уçтук пӳлет.)

Уçтук. Эх, Мирун, ăçта сан чун?

Мирун. Мĕн?

Уçтук. Эсĕ мана хăçан паранкă укçи тӳлесе татан?

Мирун. Укçа, укçа, эх, пурте юратаççĕ укçана, самагон сутса укçа туни пĕтнĕ-и вара?

Уçтук. Ара?..

Мирун. Ара, ара... Уçтук, укçа çу-к.

Уçтук. Ара, эсĕ çĕрулмине сутсан михĕпех укçа илсе килетĕп терĕн-çке.

Мирун. Михĕпех, миххи шăтăк пулнă.

Уçтук. Суян!

Мирун (сăхсăхать). Тупата туршăн. (Тухса чупать.)

Уçтук. Ух сана, чун илли, тăхта! Сана та çăварлăхлĕç-ха. (Ун хыççăн чупать.)



Анук кĕрет.



Анук.

Ах, Мирун, Мирун, Мирун.

Чунсăр эсĕ, хура юн.



Чаршав



Иккĕмĕш курăну 


Каç енне сулăннă. Çынсем акатуйĕнчен таврăнаççĕ. Çумăр çума пуçлать. Акатуйĕнчен таврăнакан çынсем çумăр айне пулас мар тесе Тамарăсен хапхи умне пустарăнаççĕ.

Настя, Ваççа, пĕри, тепри тухаççĕ.



Настя. Çумăр çума пуçларĕ, манăн калуш ăçта-ши?

Ваççа. Акатуй, акатуй терĕмĕр, ни вăййи пулмарĕ, ни юррине юрлаймарăмăр, ни туйра пулаймарăмăр.

Настя. Ун вырăнне çынсем пулнă тет загсра. Çырăничченех пăрçа ани ăшне чăмнă теççĕ.

Ваççа. Шăп, хăйсем килеççĕ. Саламлатпăр уй-хир паттăрĕсене!



Тамара тата Сантăр кĕреççĕ.



Тамара. Тавтапуç.

Настя. Пуç таятпăр телейлĕ мăшăрсене.

Сантăр. Мĕн, мĕн?

Настя. Эсир çырăнма загса кайнă терĕç.

Сантăр. Капкăн çырăннă, крокодил журнала библиотека çырăнать.

Ваççа. Эсир загсра пулмарăр-и вара? Петĕрпе Лена Петĕр арăмне шырама кайрĕç.

Сантăр. Мĕн?

Тамара. Петĕршĕн вăл йывăр япалах мар, улшуç лаша улăштарнă пекех.

Настя. Тĕрĕс мар, тĕрĕс мар, эпĕ ăна ĕненместĕп. Петя ун пек мар.

Тамара. Апла эсĕ пиччу çинчен нимĕн те пĕлместĕн. Мĕнле, пирĕн хор юрларĕ-и?

Ваççа. Мĕнле юрламан. Мирун юрларĕ, Уçтук юрларĕ.



Ленăпа Петĕр кĕреççĕ.



Настя. Эх, намăс çеç куртăмăр паян. Хăть çĕр тĕпне анса кай. Çынсем ташлаççĕ, юрлаççĕ, преми те илеççĕ, пирĕн нимĕн те çук.

Ваççа. Пулĕ-ха пирĕн те.

Петĕр. Тĕрĕс, Ваççа.

Петĕр (савăнăçлă пулма тăрăшса). Эсир, мĕн, сăмсăрсене усса ларатăр. Ахаль те сăмсăрсем вăрăм, акатуйĕнче ташламаншăн кӳренеççĕ пулĕ-ха вĕсем. Ваççа, ташлаттар-ха хĕрсене.



Ваççа ташă кĕвви калать, анчах пĕри те ташламаççĕ.



Эх, кăмăлсем те сирĕн паянхи çанталăк пекех. Хĕрсем, Лена, пуçлар-ха ташлама хамăр.

Лена. Эх, чăнах. (Петĕрпе Лена юрлаççĕ, хĕрсем такмакласа ташлаççĕ.)



Икĕ хурăн юнашар,

Çулçи вĕл-вĕл тăвать-çке.

Лар-ха, савни, юнашар,

Кĕвĕçекен кĕвĕçтĕр.



Ваççа (Петĕре). Ĕçсем мĕнле?

Петĕр. Аванах. Телеграмма патăм, халех арăм персе çитет.



::Ташă кĕвви.

Пĕрре терĕм, иккĕ терĕм,

Савни, саватна терĕм.

Савмасассăн кала терĕм,

Чунăм сивĕнтĕр терĕм.



Ух-ха, ух-ха шур тутăрна,

Ухса шуратаятна?

Пĕр сивĕннĕ савнине

Каялла çавăраятна?



Эп пĕлменччĕ лавккара

Алсатулĕ сутнине

Эп пĕлменччĕ, Тамар, сана

Сантăр каç ăсатнине.



Пĕри тухать, тепри тухать, пурте ташлаççĕ.



Сантăр (купăсçăна выляма чарса). Çитет.

Петĕр (ташлама чарăнса). Ма чаран?

Сантăр. Эсĕ, Петĕр, Петр Николайчă, ытлашши ан хуçалан.

Петĕр. Вара?

Сантăр. Ытлашши ан аташ тетĕп.

Петĕр. Мĕн çинчен эсĕ?

Сантăр. Çавăн çинченех, пур çĕрте те патшаланса ан çӳре. Кунта правленинче мар.

Лена (Сантăра). Чарăн.



Ваççа купăс калама пуçлать.

Никам ташламаннине кура хăй каласа хăй ташлать.



Сантăр. Адвокат арăмĕ пултăн-им?

Лена. Эсĕ, эсĕ мĕн хăтланан?

Петĕр (Тамара патне пырса). Тамара!

Тамара. Мĕн?

Петĕр. Эсĕ, мĕн, заявленине пуçпа шухăшласах каялла илтĕн-и?

Тамара. Вара?

Петĕр. Итле-ха.

Тамара. Мĕн итлемелли пур сана? (Тамара кайма тăрать.)

Петĕр. Тăхта. Ох, мăн кăмăллă-çке эсĕ, Тамара.

Тамара. Сан арăму мăн кăмăллă мар.

Петĕр. Мĕн каласа ĕнентерес сана?

Тамара. Суях.

Петĕр. Ара...

Тамара. Каях, арăму патнех кай, ытала, чупту!

Петĕр. Ан ĕнен, ан ĕнен, акă пĕтĕмпех паллă пулать.

Тамара. Мана ахалех паллă.



Тамара килне чупса каять.



Сантăр (Ленăна). Апла эппин? Эсĕ?

Лена. Çапла. Эсĕ, эсĕ хăв мĕнле, пĕр минутрах улăштарма хатĕр, ан çыпăç. Мазут.



Ленăпа Настя каяççĕ, ун хыççăн Ваççа, ыттисем саланса пĕтеççĕ.



Сантăр. Авă мĕнле? Эпĕ мазут-и? Юрать. (Каять.)



Петĕр пĕччен.



Мирун сасси. Петĕр, Петр Николайчă, кил-ха.



Мирун кĕрет.



Петĕр. Ну, мĕн сана?

Мирун. Ман санпа питĕ пысăк ĕç пур.

Петĕр. Ман санпа нимĕнле ĕç те çук.

Мирун. Ăнланмалла, малалла ан кала. (Юрлать.) Савни савнине илет те, савманнине кам илет. Ах, илтнĕ, илтнĕ, кĕвĕçӳ, арăм. Арăм çук, парăм çук. Никакой та хуйăх çук.

Петĕр. Эп санпа çыхланмастăп, эсĕ ӳсĕр.

Мирун. Эсĕ те ытлашши урах мар пулас. Хам валли мар, сан валли.

Петĕр. Сан валли те ман валли, çапла-и?

Мирун. Пĕлеймерĕн, ман валли те, сан валли те мар, эсир вĕт пурте çыншăн тăрăшатăр пек. Тамарăна юратан вĕт, пĕлетĕп, юратан. Ăна çавăрас тесен, Тамарăна Сантăра парас мар тесен юрама пĕлес пулать. Халĕ хĕрсене премĕкпе мăйăрпа савăнтараймăн. Мĕнле те пулсан геройски ĕç тăвас пулать. Ăна пуш алăпа илеймĕн. Ну сан практика пур, маттур. Ничего, ун пекки пулкалать. Питех парăнмасан вăрлас пулать ăна.

Петĕр. Мĕн, мĕн?

Мирун. Пĕр çĕр каçсан, ячĕ кайсан арăм пулчĕ те.

Петĕр (Мируна кăкăртан ярса илет). Эсĕ мĕн? Мана тĕрмене ярасшăн-и?

Мирун. Яр, яр, кĕпене çуран. Кун пек кĕпе кунта тупаймастăн.

Петĕр. Сана хăвна çурса ямалла.



Сантăр тухать те Мируна хӳтĕлесе Петĕре тӳрех кăкăртан ярса тытать.



Мирун. Хуллен, майĕпен. (Тухса шăвăнать.) Сантăр. Сана хăвна кам çурмалла. 

Петĕр. Сана мĕн çитмен?

Сантăр. Çавах. Асту, Петя, Петр Николайчă, асăрхаттаратăп. Енчен...

Петĕр. Эпĕ те çавнах каласшăн... (Сантăр аллине вĕçертет.)

Сантăр. Пĕринпе май килмерĕ те, теприн патне çыпăçатна?

Петĕр. Итле-ха, нимĕн те пĕлместĕн эсĕ.

Сантăр. Пĕлетĕп сана, алиментщик. (Кайма тăрать.)

Петĕр. Тăхта! (Сантăра ярса тытать.) Эсĕ мĕскер каларăн?

Сантăр. Çавнах!



Ленăпа Тамара кĕреççĕ.



Лена (Сантăра ярса тытать.) Чарăн!

Тамара (Петĕре чарса). Намăс та мар-и?



Уçтук кĕрет. Ваççапа Настя айккинче сăнаççĕ, Ваççа пырасшăн, ăна Настя чарать.



Сантăр. Кай ман çумран! (Ленăна Петĕр патнелле тĕртсе ярать.) Эпĕ сана ĕненместĕп. Кай, ытла!

Уçтук. Ман хĕре ма çапан?! (Пӳрт умĕнче тăракан патака илет.) Эпĕ сана уруна персе хуçап! Мазут тавраш!



Анук кантăка уçса ярать.



Петĕр (Тамарăна Сантăр патнелле тĕртсе). Эсĕ те ан çыпăç!

Анук. А-юй, ма тĕкен ман хĕре? Урçа, сан валли çуратса ӳстермен.

Уçтук (Сантăра). Эсĕ каях, каях! Сана эпĕ хам хĕре парас çук, пăх-ха эсĕ ăна, арăм пуличченех хĕнеме пуçланă та, чĕмере хăраххи. (Ленăна.) Кĕр киле!

Сантăр. Пит кирлĕ мана сан хĕрӳ. (Сантăр Петĕр çине, унтан Лена çине пăхрĕ, кайрĕ.)

Анук (Тамарăна). Эсĕ те кĕр, авланнă çынсăр каччă тупаймарăн-и?



Анук кантăка хупать.



Тамара. Эсĕ мĕскер, Лена.

Лена. Эсĕ мĕскер? Сантăр пуçне çавратăн? Пĕр каç пĕринпе те, тепĕр каç тепринпе.

Тамара. Санăн Сантăру кирлĕ мар, ан хăра.

Анук. Тамара, çитет, кĕр.



Лена пĕр еннелле, Тамара тепĕр еннелле килĕсене кĕреççĕ. Сантăр юрласа иртет. Ун хыççăн Мирун пырать.



Сантăр.

Качăр-качăр качаки,

Качака çинче юр тăмасть.

Çакă ялăн хĕрĕсен

Сăмах пани ним тăмасть.



Мирун. Тăхта, Сантăр, çапăçрăр-и? Çапла вăл юрату, пурне те ахлаттарать. Атя, ман пĕр план пур.



Мирун Сантăра çавăтса каять. Ваççапа Настя кĕреççĕ.



Ваççа. Акă сана туй.

Настя. Эпĕ шутламан Петя ун пеккине.

Уçтук. Ара, Петя авланнă тет, арăмĕ Алма-Атара тет.

Ваççа. Тата мĕн?

Уçтук. Ачи те пур тет.

Настя. Тата мĕн тет?

Уçтук. Алимент тӳлесе пурăнать. Тамара çавăнпа пăрахнă-иç.

Настя. Пĕртте ĕненес килмест.

Ваççа. Çитет вĕсене кĕтсе, эсĕ ман арăм пулма килĕшмесен хулана каятăп, вĕренме кĕрĕп. Майра тупса ярап.

Настя. Тупса яр.

Ваççа. Купăсне те персе ватап.

Настя. Ват, ват, мана та ват. (Макăрать.)

Ваççа. Çук, купăса эп пăрахмастăп, вăл ман чĕрем. Сана та пăрахмастăп, ман чун чăмакки. (Настьăна лăплантарса юрлать.)



Улма йывăç чечекре те,

Улми епле пулĕ-ши?

Савни савать, хисеплет те

Кайран епле пулĕ-ши?



Иккĕшĕ.

Шуçăм çути ай илемлĕ,

Сарă кайăк пит хавас.

Чун юратнă савнине

Курас килет, мĕн тăвас?



Ваççа. Атя ĕнтĕ. (Çавăтса кĕрсе каять.)

Уçтук. Ай тур, инкем, пукане тус. Ак тĕнче. Микка пиччепе Альтук аппине кайса хавхалантарас-ха. Ха-ха, сăри сая каймарĕ.



Виççĕмĕш курăну 


Петĕрсен килĕ. Типтерлĕ пӳлĕм, сĕтел çинче апат-çимĕç витсе хунă. Кутник çинче Микка выртать, чӳрече умĕнче Альтук ларать, час-часах урамалла пăхса илет.

Альтук. Шурăмпуç та килчĕ, автансем та виçĕ хутчен авăтрĕç, пирĕн çаплах çук. Мĕн шыраса çӳреççĕ-ши çак таранччен? Настя тата, Насти, хĕр пуçĕпе çак таранччен çӳренине кама курнă-ши?

Микка. Мăкăртатма пăрахмастăн-и эс паян, çывăрма паратăн-и? Е çук-и?

Альтук. Ăçтан çыврăн унта? Эй, эй-эй, яй-яй. Ма çапла пулчĕ-ши? Кама пăхнă-ши?

Микка. Сана пăхнă вăл, эс ху çавăн пек пуçтах пулнă.

Альтук. Эс, намăссăр, эп качча кайиччен чуптуса курман, вунçичче çитиччен улаха тухман.

Микка. Çапла, вунсаккăра кайсан качча тухрăн пулĕ.

Альтук. Ухмах пулнă çав, ухмах, сана курнă та, мĕн пулнă-ши сан çумăнта?

Микка. Эсĕ те ытлашши ялта пĕр хĕр пулман-ха.

Альтук. Эх, кукша пуç! Мана сан пеккисем мар, учительсем пăхнă, сехетлисем, шлепкеллисем.

Микка. Ну, çитĕ, çитĕ, карчăк, эпĕ сана йăлăхтарса çитертĕм пулсан тепĕр старик те тупса яма пултаран.

Альтук. Тупатпăр масар ялне кайсан.

Микка. Эпĕ те çапла пуль тетĕп çав... Ăçта, сăра юлнă-и çавăнта?

Альтук. Сĕтел çинчех ларать, пуçламан пичке те пур-ха.

Микка. Туй пулмасан ахалех сая каять ĕнтĕ.

Альтук. Мĕн чухлĕ сăра тунă, эреке хатĕрленĕ? Ах турă, намăс, намăс, пĕтĕм ял умĕнче намăс, намăс.

Микка. Çиччĕ виç те пĕрре кас теççĕ. Туй пуличчен уйрăлни авантарах вăл, судлашса çӳресси çук. Икĕ-виçĕ арăмпа пурăнма султан мар эпир.



Микка сĕтел патне пырса ĕçет. Петĕр кĕрет.



Петĕр. Эсир ирех тăнă-çке.

Альтук. Тăрататăр эсир, çывăрман эпир.



Петĕр сĕтел хушшине кĕрсе апат çиме пуçлать, сăра ĕçет.



Петĕр. Мĕн пулнă?

Альтук. Мĕн пулнă тет тата, ăш хыпписем. Сирĕн мĕн пулнă унта?

Петĕр. Нимен те.

Альтук. Çапла пулĕ. Пĕтĕм ял шавлать. Арăму ăçта, ачу ăçта?

Петĕр. Пĕлместĕп.

Альтук. Мăнука курасчĕ. Мĕн ятлă вăл? Маша, Мишша-и?

Петĕр. Пĕлместĕп.

Альтук. Ывăл-и, хĕр-и?

Петĕр. Пĕлместĕп.

Микка. Хăв ачуна пĕлместĕн-и?

Петĕр. Çук ман ача, нимĕнле арăм та çук.

Альтук. Ахалех алимент тӳлеттереççĕ-и?

Петĕр. Тӳлеттересçĕ çав.

Альтук. Намăс, намăс, ял умĕнче намăс.

Микка. Кун пекки пулманччĕ-ха пирĕн йăхра. Акă мĕн, ачам, капла юрамасть темле пулсан та. Амăшĕ тутар-и вăл, çармăс-и, вырăс-и, чикан-и — пурпĕрех ачуна пăрахма юрамасть, хăв юн.

Альтук. Çирĕм пилĕк çула çитрĕн, çитет суйласа. Кам чысне пăсрăн... Ак тамаша, тамаша. Эпир туй тăвас тесе хыпăнса сӳретпĕр, вăл авланнă иккен...

Петĕр. Авлантарчĕç çав.

Альтук. Эх-хе-хе-хе. Тамара питĕ аван хĕрччĕ те. Мĕн тăвас тен, нимĕн тумалли те çук.

Микка. Аван хĕрсем пулĕç вĕсем, арăм пулсан çеç путсĕрленеç... Салтакра чух авланса ятăн-и ĕнтĕ?

Петĕр. Эй, эсир те ĕненместĕр те. Эпĕ вăл хулара служить туман, пулса та курман.

Микка. Апла мĕншĕн санран алимент шыраççĕ?

Петĕр. Вот çавна хам та пĕлместĕп çав.

Микка. Кам пур вара пирĕн ялта Петр Николайчă урăх? Вăрман патĕнче Петр Петровчă, Çармăс кассинче Памар Петри, вăл Николайчă мар, Филипчă. Сантăр патĕнчи Петĕр, ашшĕ каллех Микулай мар, Мĕкĕтеччĕ пулас. Чиркӳ кассинчи — Петр мар, Федор Николайчă.

Альтук. Ара, леш сăмсах патĕнчи Улюн Петти.

Микка. Вăл Николаев мар, Ионов Петр.

Альтук. Ара, леш Петĕр ашшĕ Микулай марччĕ-и-ха?

Микка. Эх, карчăк, вăл Петр Николайчă вилни те вунă çул çитет.

Альтук. Эх-ха-ха-ха, туй-туй тесе миçе çĕр çывăрмарăмăр пулĕ.



Çав вăхăтра Уçтук чӳречерен пуçне кăтартать.



Уçтук. Пулать туй, пулать, тупата та туршăн пулать. Туй, туй, тесе çĕр çĕмĕрсе килтĕмĕр.



Тупата туршăн, туй пулать.

Тупата туршăн, туй пулать.

Альтук аппа хĕр парать.

Аяра-яр-ра-я-я.

Микка пичче хĕр парать.



Альтук. Ай тур-тур, шартах сиктертĕн. Çĕмĕрĕлсе çӳрет.

Петĕр. Сана кам чĕннĕ, сана мĕн ĕç.

Уçтук. Сана мĕн ĕç, мана мĕн ĕç, итле халĕ малтан. Сирĕн туй пулать.

Петĕр. Кай, кай, пăтраштарса ан çӳре.

Уçтук. Микка пичче, Альтук аппа, пĕтерчĕç, çаратрĕç. Сире хĕрсĕр хăварчĕç.

Альтук. Мĕн аташса çӳрен?

Уçтук. Сире хĕрсĕр хăварчĕç вĕт, Настьăна вăрласа кайрĕç.

Микка. Пулма пултараймасть.

Уçтук. Тупата туршăн.

Альтук. Ай туру.

Уçтук. Ваççа хăй патне илсе кĕрсе кайрĕ.

Альтук. Ай туру, тур, ай тур-тур, хурах та кăшкăрмарĕ-и?

Уçтук. Кăшкăрма терĕ. Ахăлтатсах кĕрсе кайрĕ. Халĕ кĕрслеттерсе ташлаççĕ.

Микка. Эх, ку хальхи ача-пăчана!

Альтук. Старик, кайса ил хĕре, халех кайса ил.

Микка. Ху кайса ил! (Кутник çине выртать.)

Альтук. Петя, кайса ил, çӳçĕнчен туртса сĕтĕрсе кил.

Петĕр. Хăвăр кайăр.

Альтук. Ай тур-тур, яла намăс кăтартрĕç. Пĕри çитмест — тата тепри. Хуйхă çине суйхă.

Уçтук (Петĕре). Сан урлах качча кайрĕ-и?

Петĕр. Юратса кайрĕ пулĕ. Акă сире туй.

Альтук. Кулса тăрать тата, чуп часрах, кайса ил, хăвăн ятна ан яр!

Петĕр. Уншăн ман ят ма кайтăр?

Альтук. Ах тур-тур, пире ватăскерсене пăрахса хăварчĕ. Кам тăвĕ ĕнтĕ килти ĕçсене? (Макăрать.)

Уçтук. Ара, ара,

Петĕр. Ан макăр халĕ, анне.

Альтук. Урайне эс çăватăн-и?

Петĕр. Çăвап.

Альтук. Кĕпе-йĕмне эс çăватăн-и, халех кайса ил! Эх-хе-хе, тĕнче, тĕнче çĕрчĕ, ял кулчĕ.



Мирун чӳрече умне пырать.



Мирун (Уçтука сирсе). Ну-ка, ты.

Уçтук. Ан тĕккелле ĕнтĕ.

Мирун. Пăрăн-ха.

Уçтук. У-у, куштан!

Мирун. Итле-ха, Петя, Петр Николаевич, турă пул, ĕнер, те ӳсĕрпе, шуç тимĕре урамах тăкса хăварнă, çутăличчен тасатасчĕ.

Уçтук. Эпĕ ăна тасатса хутăм.

Мирун. Тасаттарăп эпĕ сана.

Уçтук. Сарайне майласа питĕрсех хутăм.

Мирун. Майлаштарăп эп сана, пĕр парсан.

Уçтук. Паранкă укçишĕн пултăр терĕм.

Альтук. Паранкă укçине эсĕ пире те пурне тӳлесе татман вĕт-ха.

Петĕр. Колхозăнне, колхозниксенне хăçан парса тататăн? Асту, суда паратăп.

Мирун. Петр Николайч.

Петĕр. Хуть те ăçтан тупса пар, ыранах колхозниксемпе татăлас пулать.

Мирун. Мĕн ман, пĕртен-пĕр çурта сутас-и?

Петĕр. Хуть те мĕн ту, эсĕ мана пĕтĕм колхозниксем умĕнче ултавçа кăлартăн. Сан пирки...

Мирун. Ăçтан тупас ман ун чухлĕ укçа? Пĕтĕм колхозниксен укçине вăрларĕç. Çаратрĕç мана çул çинче, Петр Николаевич.

Альтук. Ӳсĕр пулнă пулĕ ĕнтĕ?

Мирун. Астумастăп. Петр Николайчă, кĕçĕрлĕхе çеç пар машина.

Петĕр. Эп санпа тек çыхланмастăп.

Мирун. Эпĕ сана ахаль тунă штолĕ.

Петĕр. Вăт çавă çав.

Мирун. Эп мĕн?

Петĕр. Сана завхозран кăларатăп.

Микка. Мĕн пулса иртнĕ сирĕн хушăра?

Мирун. Сана пĕлмелли мар вăл.

Микка. Мана пĕлмелли мар эппин. Эпĕ ун ашшĕ мар-и? Вăл ман ача пулĕ?

Альтук. Ан шавла-ха, ашшĕ.

Микка. Эсĕ ан чĕн!

Петĕр. Пĕлен ак, атте.

Мирун. Петя! Петр Николайчă!

Петĕр. Эпĕ сана ăнланмалла каларăм. Машина ман мар, хуçи эпĕ мар. Çитет.

Мирун. Кам-ха тата хуçи эсĕ пулмасан?

Петĕр. Колхоз. Вăл ыйтупа эс ман пата текех ан çыпăç. Шифера клуб тунă çĕре леçмелле. Ман пата илсе килмелле мар, илтрĕн-и?

Мирун. Эпĕ сана аван тăвасшăн.

Петĕр. Çапла. (Чăлана кĕрсе каять, кĕсйине укçа чикет.)

Альтук. Мĕн тума илен çавăн чухлĕ укçа?

Петĕр. Хулăм укçи пама. (Мируна.) Правленине пыратăн. (Тухса каять.)

Альтук. Ухмаха ернĕ-и вăл? Ăçта кайрĕ вăл çавăн чухлĕ укçа илсе? (Тумланать.)

Микка. Хулăм укçи пама кайрĕ вăл.

Альтук. Амăшĕпе килĕштерсен, тен...

Микка. Çамрăксем килĕшни кирлĕ, халĕ ĕлĕкхи мар вĕт, пурнăçран юлнă эсĕ, карчăк.

Альтук. Эсĕ питĕ малта.

Мирун. Шуç тимĕрне...

Уçтук. Шуç тимĕрне пурпĕрех памастăп.

Мирун. И-их, ялти тухатмăш.

Уçтук. Районти жулик, спекулянт, сан çинчен милицие пĕлтермелле.

Мирун, Малтан сăмакун аппарачĕсене пытар-ха.

Уçтук. Указ хыççăн пĕр тумлам та юхтарман. Аппаратне те кайса панă.

Альтук. Ия, ял култармăшсем. Атя, атя.

Микка. Атя, атя, атя тĕнче култарма.



Тăваттăмĕш курăну 


Çĕнĕ керменте. Кунтах колхоз правленийĕ, бухгалтери, сылтăмра председатель пӳлĕмĕ. Кермене уçман-ха, комисси те йышăнман. Вăл çук та ку çук. Анчах правление куçарнă. Анук аппа пӳлĕм пуçтарать. Почта илсе кĕрет, аллинче телефонограмма.

Анук. Ак хайхи (вулать). «Выехала, встречай. Жена Нина...» Нина иккен.



Лена папкăсем йăтса кĕрет, ăна шкапа хурса майлать.



Лена. Хуси киличчен майласа пĕтерес. Петр Николайчăн пӳлĕмĕ министрсенни пекех пултăр.

Анук. Çапла пуль, çапла пуль. (Лена сĕтелтен папкăсем кăларать, шутпа шутласа çырма тытăнать.) Петĕрĕн арăмĕ килме тухнă вĕт.

Лена. Чăнах-и? Ак тĕнче.

Анук. Акă телеграмми...



Петĕр кĕрет.



Петĕр (телефон трубкине тытса). Почта. Прокуратура парăр-ха. Прокуратура, салам, кăна Николаев калаçать-ха. Пăртасран, мĕнле унта хыпарсем? Çавăн пекех? Хамăн кайса килме вăхăт çук. Хăй килтĕр, укçа ярса патăм. (Трубкине хурать. Телефон шăнкăртатать, Петĕр трубкине çĕклет.) Да, эпĕ, Николаев. Мĕн, райкомран-и? Салам. Кермен уçатпăр. Пĕтеймен те-ха, пĕтеретпĕр. Станцири имçам-и? Паянах турттарса килетпĕр. Тырă-пулă? Аван. Уйрăмах тулă, пăрçа та. Эсир килсе курăр. Курнă! Çумкурăк айне пулнă? Пĕтеретпĕр, паянах тасататпăр. Çемье-и? Ав-ланман-ха. Сирĕн пата та çитнĕ-и хыпар. Авлантарчĕç çав.

Анук. Тьфу, райкома та суять, турра маннăскер.

Петĕр (телефон трубкине хурать). Мĕн тен çак эсĕ?

Анук. Çанталăк тĕтреленнĕ теп.

Петĕр. Уяртать ак. (Тухса каять.)

Анук. Авланман эппин, арăмĕ халĕ-халĕ персе çитет, вăл çавăн пекех тунать. Икĕпитлĕскер.

Лена. Дон Жуан теççĕ ун пеккисене, инке.



Ваççа кĕрет.



Ваççа. Петр Николайчă ăçта кайрĕ?

Анук. Тин çеç хирĕç тухрĕ, курмарăн-и вара? Арăмне кĕтсе илме тухрĕ пулĕ...

Ваççа. Арăмне? Килнĕ-им?

Лена. Телеграмма янă. Сана, Ваççа, мăшăрланнă ятпа саламламалла пулĕ?

Ваççа. Çапла пулĕ, Настьăна пĕлтерме каяс-ха. (Тухса каять.)

Анук. Кама илнĕ вара?

Лена. Настьăна ара.



Пĕр ачаллă хĕрарăм кĕрет.



Хĕрарăм. Юрать-и?



Анук председатель пӳлĕмне кĕрсе каять, алăк уçах.



Лена. Кĕрĕр, кĕрĕр.

Хĕрарăм. Пăртас ялех терĕç. 

Лена. Çавах, çавах.

Хĕрарăм. Эпĕ пĕр çынна шыратăп. Тĕрессипе каласан, упăшкана, çак ялтан вăл. (Пӳлĕмрен Анук тухать.) Петр Николайчă тесе чĕнеççĕ, телеграмма пачĕ...

Анук. Акă хайхи, эсир унăн арăмĕ-и вара?

Хĕрарăм. Çавăн. Малтан манран тарса çӳрерĕ, халĕ тата хăй патне чĕнсе илчĕ, укçа ярса пачĕ.

Анук. Тĕл пулмарăр-и вара упăшкуна?

Хĕрарăм. Çук. Питĕ ывăнтăм-ха.

Лена. Вăл халех кĕрет, ларăр.

Анук. Эсир мĕн ятлă пулатăр, пĕлмерĕм-ха?

Хĕрарăм. Нина Ивановна.

Анук. Нина Ивановна, ун пӳлĕмне кĕрсе канăр, унта чăрмантармĕç. Унта диван та пур.

Хĕрарăм. Тавтапуç. (Председатель пӳлĕмне кĕрсе каять.)

Лена. Вот Петр Николайчă те, вот çын те, авланман тесе çӳрет-ха тата? Арçынсене шан.

Анук. Ĕнтĕ çăварлăхлаç, председательтен те кăларса сирпĕтĕç.

Лена. Ман шутпа, Петяран ватă. Лере, салтакра хĕр тупайман та ĕнтĕ.

Анук. Ан тив. Татах мĕн тейĕ-ха, мĕн суйĕ?

Лена. Ах, Тамарăна пĕлтересчĕ халĕ. (Лена тухса чупрĕ.)



Часах Ваççа, Настя кĕреççĕ.



Настя. Инке килнĕ терĕç. Ой, курасчĕ-çке ăна, ăçта вăл?

Ваççа. Мĕнле, хитре-и? Тамара чухлĕ пур-и?

Анук (председатель пӳлĕмне кăтартса). Курсан пĕлен. Ачипех. Кунта канать-ха, ан чăрмантарăр.

Настя. Ачипех тен?

Ваççа. Апла пуш алăпа аван мар, чечекпе кĕтсе илес. Атя.



Настьăпа Ваççа тухса чупаççĕ, хирĕç Уçтук кĕрет.



Уçтук. Чăнах-и? Петĕрĕн арăмĕ персе çитрĕ терĕç, ачисемпех терĕç. Ак хайхи, тĕнче! Хе-хе-хе.

Анук. Шăппăнрах, канать.

Уçтук: Акă хайхи, Петĕр, вот çын те эсĕ ăна.



Петĕр кĕрет.



Петĕр. Кама вăрçан, Уçтук аппа?

Уçтук. Ара, çав Мируна, паранкă укçине халĕ те парса татмасть.

Петĕр. Паян татăлать, пуринпе те татăлатпăр. (Председатель пӳлĕмне кĕресшĕн, ăна Анук чарать.) Мĕн кирлĕ сана, Анук аппа?

Анук. Кунта ковер сармалла-и? Райкомран килеççĕ терĕç-и-ха?

Петĕр. Конечно. Чыслăрах курăнмалла пулĕ вĕсен умĕнче.

Анук. Председатель пӳлĕмне тин çуса кайрăм та, типмесĕр ан кĕр-ха.

Петĕр. Юрать, ара. Анук аппа, Мируна чĕнĕр-ха.



Анук, Уçтук тухаççĕ. Хирĕç Лена, Тамара, Сантăр кĕреççĕ.



Петĕр. Лена, ах ты, Тамара, тесшĕнчĕ.

Лена. Чĕрӳнте Тамарах ларать, (пӳлĕмелле тĕллесе) кунта...

Петĕр. Çапла, ман чĕрере Лена та, Тамара та, Анук аппа та.

Тамара. Мирун та пулĕ?

Петĕр. Мирун та — пурте, пуриншĕн те ман чĕре ыратать.

Лена. Арăмупа ачушăн та пулĕ.

Петĕр. Ĕмĕтленетĕп.

Лена. Пĕлетпĕр, пĕлетпĕр.

Петĕр. Вăхăт çитсен пĕлетĕр.

Лена. Пĕлетпĕр. Вăхăт çитсен.

Петĕр. Тамара.

Тамара. Мĕн сана?

Петĕр. Мĕншĕн сан ана çинче çум нумай?

Тамара. Ман ана çинче тап-таса, уй-хире тухса пăхас пулать. Вот эсĕ, председатель, имçамсене турттарса пĕтересси пирки мĕн калан?

Петĕр. Тахçанах наряд панă. (Сантăра.) Мĕншĕн пурнăçламан?



Сантăр аллисене сарать, Анук, Мирун, Уçтук кĕреççĕ.



Анук. Кĕр, кĕр, Мирун. Мĕн вăтанан?

Уçтук. Тĕпелерех ирт.

Петĕр. Лар, лар, Тамара.

Тамара. Ларса тăма вăхăт çук. Эпĕ ĕç пирки килнĕ, Петр Николайчă.

Петĕр. Тăхта, Тамара, пĕринпе татăлса пĕтмен-ха.

Петĕр. Мирун, Мирон Миронч!

Мирун. Я.

Петĕр. Санпа татăлма вăхăт.

Мирун. Тĕрĕс. Акă заявлени. Эпĕ малалла завхозра хамах ĕçлеместĕп, хакламаççĕ.

Петĕр. Малтан татăл халĕ. Унтан...



Микка, Альтук кĕреççĕ.



Микка. Петĕр, ăçта арăму?

Альтук. Петĕр, мĕн пулать-ха капла?.. Ма арăмна пытарса усран? Ма киле илсе пымастăн?

Петĕр. Тăхта, анне. Эсир, Тамарăпа Анук аппа, свидетель пулăр.

Анук. Санăн свидетелӳ пулма, сан туйунта пулман.

Альтук. Мĕн пулчĕ, ачам?

Петĕр. Атте-анне, çылăха малтан кунта каçарттарас терĕм, халăх умĕнче.

Анук (Тамарăна). Акă хайхи, тинех.

Уçтук. Тахçанах çапла кирлĕ.

Альтук. Ах тур-тур, мĕнле çылăх тата? Эсĕ турра ĕненместĕн-çке?

Петĕр. Чыс-совесть текенни маншăн турă. Лар, Мирун. Çыр расписка. (Укçа парать.) Шутла, ил те колхозниксемпе татăл паянах, халех.

Сантăр. Эсир, мĕн, ман чыс çук тетĕр-им? (Кĕсйинчен кăларса.) Ку — Вăрмартан имçам вырăнне шуç листине тиесе килнĕшĕн, ку — Куславккаран пĕрене тиесе килнĕшĕн. Ил, ил. Лена, колхоз кассине прихутла. Эсĕ, Тамара, актине çыр.

Альтук. Воспоти, мĕн куратăп эпĕ, хăй укçине парать — тата кама?

Микка. Йăнăша вăхăтра тӳрлетни аван вăл. Мирун укçине çухатнă пулсан халăх уншăн айăплă мар ĕнтĕ.

Анук (Мируна ярса тытать). Ай, сан чыс текенни çук-им? Хăçан эсĕ пирĕнпе татăлатăн?

Пĕри. Ĕçсе янă вăл, милицине ăсатас пулать ăна.

Уçтук. Э-э, лекрĕн-и? Пĕтрĕн вĕт, куç умĕнчех пĕтрĕн. Ĕçкех пĕтерчĕ сана, ĕçкех.

Петĕр. Ну, мĕн калăн, Мирун?

Мирун. Пурăнма пĕлмерĕм çав.

Микка. Пĕрре улталан, иккĕ улталан, виççĕмĕшĕнче ларса макран теççĕ.

Хĕрарăмсем (Мируна çавăрса тытаççĕ). Тавай укçа, татăл.



Ваççапа Настя кĕреççĕ, аллисенче чечек.



Альтук. Э-э, килтĕр-и, хăвăрах килтĕр-и?

Настя. Анне, атте, каçарсамăр.

Петĕр. Юратса тухрăн пулсан мĕн макăрмалли пур унта.

Альтук. Пилле, гашле, ашшĕ пулса пилле.

Петĕр. Телейлĕ пурăнăр. (Шӳт туса.) Ача-пăчаллă пулăр. Ачисем ăслă пулччăр.

Альтук. Атя каялла, хĕрĕм. (Йĕрет.) Пĕр япалуна та парса ямастăп.

Настя. Мĕнле таврăнмалла-ха киле, анне, кун хыççăн?

Микка. Карчăк, капла пулсан мĕнле каялла пытăр? Кайран кам качча илтĕр?

Альтук. Эй-эй-яй-яй, яла култарчĕ.

Микка. Каччи чăлах мар, купăс калама та ăста.

Ваççа. Эпĕ çын пулас тетĕп. Тамара пек заочно ин-ститут пĕтерес тетĕп. Петр Николайчă, паян кермене уçатпăр-и?

Петĕр. Уçатпăр, уçатпăр, сирĕн ятпа пултăр.

Альтук. Эх-хе, эсĕ тата арăмна ăçта хутăн, килнĕ терĕç.

Петĕр. Ак тата? Эпĕ курман-ха.

Анук. Питĕ аякран килнĕ терĕç.

Альтук. Ялти хĕрĕсене çавăраймарĕ çав.

Анук. Ытлашши нумай хĕрсем хыççăн чупрĕ пулĕ, тăхлачă.

Альтук. Сирĕн хăвăрăн та икĕ каччă хыççăн чупнă тенине илтнĕччĕ эпĕ.

Анук. Тĕрĕс мар, ман хĕр ун пек мар. Сан ачу...

Альтук. Ман ывăл та ун пек мар.

Анук. Пĕлетпĕр. Петĕрĕн арăм пуррине халĕ лайăхах пĕлетпĕр ĕнтĕ.

Уçтук. Хамăр куçпах куртăмăр.

Петĕр. Ах, курасчĕ-çке ăна, хам арăма, мĕн тĕслĕ-ши вăл?



Ача макăрнă сасă.



Уçтук. Ак хайхи.

Альтук. Ку мăнук сасси пулчĕ-и?



Ваççапа Настя председатель пӳлĕмне кĕрсе каяççĕ.



Анук. Ан кай, Мирун, татăлмасăр ниçта та ямастпăр.



Мируна сĕтел хушшине лартаçсĕ, Настя ача çĕклесе тухать.



Настя. Ай-юй, пичче, сан тĕслех.

Ваççа. Чăнах та, сăмси çех лапчăкрах!

Анук. Ашшĕнех пăхнă.

Альтук. Асламăшне пулĕ. Унăн сăмси лапчăкрах.

Микка. Чăнах-и, ăçта-ха, курас мăнукăма, и-и, кулать тата. Ă-а.

Настя. Мĕн пăхса тăран, тыт ачуна. (Петр Николайчăна ача тыттарать.)

Ваççа. Ярăнма юрататăн пулсан туртма та ан ӳркен.

Анук. Халех куратăн. (Телеграмма парать, председатель пӳлĕмне уçса.) Нина Ивановна! Сирĕн упăшку Петр Николайчă килчĕ.

Хĕрарăм сасси. Петя-и?

Альтук. Ак тамаша!

Микка. Эсĕ, мĕн, Петя, арăмна пытарса усратăн? Киле илсе пымастăн.



Настьăпа Ваççа хĕрарăма чечексем пырса тыттараççĕ, алă параççĕ.



Сантăр. Саламлатăп эпĕ, Петр Николайчă, каçар мана. (Алă пырса парать.)

Лена. Законным браком, Петр Николаичă. Саламлатăп.

Тамара. Саламлатăп. Ултавçă.

Хĕрарăм. Ăçта вăл Петя?

Ваççа. Акă вăл эсир шыракан Петр Николайчă.

Хĕрарăм. Курмастăп, ăçта вăл?

Петĕр. Петр Николайча шыратăр пулсан, эпĕ вăл.

Хĕрарăм. Петя, Петр Николайчă. (Петр Николайчă хыçĕнче тăракан Мирун çине ыткăнать, Мирун ним тума пĕлмест. Пурте тĕлĕнсе кайнă.) Эсĕ, мĕн, мана паллаймастăн-им? Эпĕ ку — Нина. Петя, Петр Николайчă.

Петĕр. Ах, эсĕ-и-ха Петр Николайчă? Эпĕ хам тесе. Хăçан улăштарма ĕлкĕртĕн хушаматна? Э?

Хĕрарăм. Акă унăн ДОСААФ билечĕ.

Петĕр. Ăçтан, мĕнле лекме пултарнă вăл сирĕн алла?

Хĕрарăм. Мана вăл панă.

Уçтук. Ак тĕнче, тĕнче кулли, ял кулли!

Микка. Пур вĕт-ха тĕнчере путсĕр этемсем!

Петĕр (Мируна). Тытса кур ĕнтĕ ачуна.

Хĕрарам. Кирлĕ мар, вăл мана йышăнмарĕ, ачине те юратас çук.



Хĕрарăм ачине илсе тухса каять.



Уçтук. Ух, Мирун, Мирун, хура юн.

Анук. Татăл, çынсемпе татăл. Суяпа аякках каяймăн. Хĕрĕсем те айăплă, пĕрре курсах качча тухаççĕ.

Ваççа. Авă кам пăтратнă.

Сантăр. Уçтук аппа, инке, темле чĕнмелле сана. Юрататăп эп Ленăна, пар эс ăна мана ĕмĕрлĕхех. 

Альтук. Сапла, ывăлăм, çапла, çынсен ывăлĕсем епле, эсĕ каллех хĕрсĕр юлатăн.

Микка. Карчăк, ан чăрмантар-ха çынсене.

Сантăр. Уçтук аппа!

Уçтук. Хăйне кала, хăйĕнчен ыйт.

Сантăр. Эпĕ сансăр, эсĕ мансăр мĕнле апла?

Петĕр. Ĕненмерĕр.

Ваççа (юрласа).



Ан сивĕн, савни, ан сивĕн те,

Ан сивĕн, савни, ан сивĕн

Кăштах сăмах илтнипе те.



Тамара. Кăштах йăнăш тунипе. Ĕненменшĕн каçар мана, Петя.

Петĕр. Турă каçарать.

Микка. Тĕрĕслĕх вăл, ачасем, хĕвелтен те çутăрах.

Петĕр. Тĕрĕслĕх вăл питĕ аван, шанни тата лайăхрах.

Ваççа.



Ан сивен, савни, ан сивĕн те,

Ан сивĕн, савни, ан сивĕн

Кăштах сăмах илтнипе те.



Тамара. Кăштах йăнăш тунипе.

Пурте.

Кăмăлли те питĕ аван,

Юратсассăн аванрах.

Уйăх çути пит аван,

Хĕвел ăшши аванрах.

Юлташ пурри пит аван,

Мăшăр пулсан аванрах.



Вĕçĕ.

  